
КЕНГЕШ

1.Къабарты-Малкъар Республиканы Кон-
ституциясыны 81-чи статьясыны «б» пункту-
на тийишлиликде КУМАХОВ Мухадин Лялу-
шевични Къабарты-Малкъар Республиканы 

культура министрине салыргъа.
2.Бу Указ анга къол салыннган кюнден 

башлап кючюне киреди.

Къабарты-Малкъар Республиканы культура министрини юсюнден
Къабарты-Малкъар Республиканы Башчысыны

У К А З Ы

Къабарты-Малкъар Республиканы  Башчысы                                              К. КОКОВ.

Нальчик шахар, 2020 жылны 16 июну, №68-УГ 

Жоллагъа къарагъан 
«Кавказ» Управленияны 
подряд организациясыны 
ишчилери А-158 автотрас-
саны Бедик элни къатында 
Бахсан суугъа жууукъда 
кесегини жанларын кюч-
лендирип бошагъандыла. 
Ведомствода айтханлары-
ча, ол энди суу ашамазча 
боллукъду.

Келир жылны ахырына 
дери быллай ишле бу жолну 
энтта да онсегиз участка-
сында бардырыллыкъдыла. 
Аны заманында этип бо-
шар ючюн 145 специалист 
чакъырыргъа эмда жерни 
тешген онбир установка 
хайырланыргъа тюшерикди.

Бу кюнледе иш алты 
участкада барады, ол санда 
Тырныауузгъа кирген жер-
де, Огъары Бахсанда эмда 
Элбрус элде. Тегенеклиде 
бла Нейтринода да мадар 
этиллик тийрелени хазырлай 
турадыла.

Прохладный – Бахсан – 
Элбрус жолну жанларын 
кючлендириу программа 
былтыр ноябрьде бардыры-
лып башланнганды. Андан 
бери Бахсан суугъа  жууукъ 
участкалада жерни тешип, 
8500 9-18-метрлик багъ-
аналадан тогъуз жюзюн 
орнатхандыла. Иш битсе, 
жолну кёп къалмай алты 
километри  къутуруп келген 
суудан къорууланырыкъды, 
деп белгилегендиле Управ-
ленияда.

УЛБАШЛАНЫ Мурат.

 ПЛАНДАН ТАЙМАЙ 
Юбилей Парадха бир 

ненча кюн къалгъанды. 
Къоруулау министр Сергей 
Шойгу   РФ-ни Президенти 
Владимир Путиннге бил-
диргенича, бу артыкъда 
магъаналы ишге хазырла-
ныу планнга кёре барады. 
Юбилей жумушла къырал-
ны 28 шахарында боллукъ-
дула. Москвада Къызыл 
Майданда анга 14 минг 
аскерчи, 200-ден аслам 
аскер техника къатышы-
рыкълары белгиленеди. Хар 
замандача, парадны хауа 

бёлюмю сейирлик  боллукъ-
ду. Быйыл москвачыла 9 
майда россейли лётчиклени 
усталыкъларын кёрген эди-
ле. Болсада 24 июньда да 
Къызыл Майданны башы 
бла  75 самолёт бла вертолёт 
учарыкъдыла.   Бюгюнлюк-
де уа 12 тыш къыралны оно-
учусу Москвагъа келликлери 
белгили этилгенди. 

Жаяу аскерлени башчысы 
Олег Салюков журналистле-
ге белгили этгенича, хазыр-
ланыу жумушла 8 июньда 
башланнгандыла. 17 эм 18 
июньда Къызыл Майданда 

кече репетиция бардырыл-
лыкъды. Аскерлени хазыр-
лыкълары ахыргъы кере 20 
июньда сыналлыкъды. 

Эпидемияны хатасындан 
Хорламны парады болмаз-
лыгъы белгили этилгенде, 
аскер техника Алабино-
да жыйышдырылгъан эди. 
Алай энди уа техника тизгин-
де ётерге хазырланады. Ал-
гъын машиналаны жуугъан, 
боягъан этген эселе, энди 
уа ала дезинфекциядан да 
ётедиле. 

КъМР-де коронавирус 
жукъгъанланы саны  тёрт 
мингден атлагъанды   – 4132  
саусуз.   Бир кюннге ауругъ-
анланы саны 77 адамгъа кё-
бейгенди.   Белгили этилген 
тарихлеге кёре, вирус жай-
ылгъан кезиуден бери 2102 
инсан,  тийишли   болушлукъ 
алып, сау болгъандыла, ол 
санда баш кюн 52 адам. 

 Шёндю  медицина болуш-
лукъ 1989 саусузгъа бери-
леди. Озгъан кюн вирусдан 
бир адам ауушханды,  алай 
бла, аны ауурлугъун кётю-
ралмай, республикада 41 
адам ёлгенди.    

Коронавирус КъМР-де 
жайылып башлагъан кюн-
ден бери 70,1   мингден ас-
лам тест бардырылгъанды.  
Ауругъанла бла тюбешип, 
инфекция жукъгъанына 
ишекли 2316 адам юйле-
ринде туруп, медицина тин-
тиуледен ётедиле, ол санда 
РФ-ни Саулукъ сакълау 
министерствосуну буйругъ-
уна тийишлиликде,  алагъа 
компьютер томография 
бардырылады. Бир кюннге 
уа алагъа 465 адам къо-
шулгъанды.  Госпитальлада 
1296 адам турады, ол санда 
реанимация бёлюмде 63 
инсан. 1187 саусузгъа  бо-
лушлукъ амбулатория халда 
бериледи.   

Шимал Кавказны респу-
бликаларында 25,2 минг 
адамгъа жукъгъанды вирус. 
Хал Дагъыстанда къыйын-
лай къалады – анда 6837 
адам ауругъанды. Къара-
чай-Черкесде, Роспотреб-
надзорну тарихлерине кёре, 
2446 адам ауруйдула.  Эм аз 
а жукъгъанла Чечен Респу-
бликададыла  – 1529 саусуз. 

 Россейде коронавирус     
553,3 минг адамгъа жагъ-

ылгъанды.    Пандемия баш-
ланнгандан бери вирусдан 
304,3   минг инсан сау бол-
гъанды. Къыралда  андан 
7478 инсан ауушханды. 

РФ-ни Саулукъ сакълау 
министерствосу корона-
вирусдан эки вакцинаны 
сынаргъа эркинлик бергени 
белгили этилгенди. Аладан 
бири «Гам-КОВИД-Вак» вак-
цина Бурденко атлы аскер 
клиника больницада сы-
наллыкъды. Аны кеслерине 
35 адам салдырлыкълары 
белгили этилгенди.  «Гам-
КОВИД-Лио» дарманны тин-
тиу Сеченов атлы Биринчи 
Москва медицина универ-
ситетде  бардырыллыкъды, 
анга 43 инсан къатышады. 

Дарман салыннгандан 
сора сынаугъа къатышханла 
28 кюнню стационарда тур-
лукъдула. Медикле аланы 
саулукъларын тинтирикди-
ле. Иммунитет дарманны 
къалай кётюргенине къара-
рыкъдыла, къанны болуму 
сюзюллюкдю. Сынауладан 
сора аланы саулукълары 
энтта алты айны ичинде 
тинтилгенлей турлукъду, 
деп билдиргендиле РФ-ни 
Саулукъ сакълау министер-
ствосундан. 

Болсада ведомствону  
башчысы Михаил Мураш-
кону айтханына кёре, коро-
навирусну жайылыуун тыяр 
ючюн къыралда халкъны  
бек аздан жартысыны ауру-
угъа иммунитети болургъа 
керекди. Министр акъыл 
этгенича,  инфекция бла 
байламлы кийирилген че-
кле келир жыл февральгъа 
дери сакъланыргъа бол-
лукъдула. Аланы жаланда  
хайырлы дарман чыгъарыл-
са кетерирге жарарыкъды. 

Джонс Хопкинс атлы уни-

верситет белгили этген та-
рихлеге кёре уа, битеу дуни-
яда  бу ауруу   8,1 миллион 
адамгъа жукъгъанды, ала-
дан 441,6  мингден аслам   
ауушхандыла.  Алгъынча, 
хал Американы Бирлешген 
Штатларында къыйынды 
–анда ауругъанланы саны 
2,1 миллиондан озгъанды. 
Экспертлени айтханларына 
кёре, Америкада вирусдан 
ёлгенлени саны бу къырал  
Биринчи дуния урушда сы-
нагъан адам къоранчдан 
уллуду. Къазауатда 116,5 
минг инсан жоюлгъан эсе, 
вирусдан а 116,9 минг ёл-
генди.  Жукъгъанланы саны 
Бразилияда ёсгенлей  ба-
рады– 923 минг, бу къырал 
экинчи жердеди. Россей  
ючюнчю  болгъанды. 

Европаны къыралларыны 
оноучулары карантин бла 
байламлы чеклени кетерип 
башлагъанлары ючюн ауруу  
жангырыгъына къоркъуу 
сакъланады.  Быллай оюмну 
журналистлеге Новая Зе-
ландияны правительствосу-
ну илму жаны бла кенгешчи-
си профессор Майкл Бейкер 
айтханды. Аны оюмуна кёре, 
ауруу кюз артында къайтыр-
гъа боллукъду. Къыралланы 
кёбюсюнде эпидемия энди 
башланнганды, деп акъыл 
этеди алим.  Хал бюгюнча 
къалса, ауруудан дуния ба-
шында 20-30 миллион адам 
ауушургъа боллукъду. 

Алай жукъгъанланы азай-
тыргъа инсанланы бары-
сын да медицина маскала 
киерге борчлу этиу болу-
шуругъун айтады Бейкер. 
Азияны къыралларында бу 
амал хайырлы болгъанын 
кёргюзтгенди, дейди алим. 

ТИКАЛАНЫ Фатима 
хазырлагъанды. 

РФ-ни Правительствосуну Пред-
седателини орунбасары – РФ-ни 
Президентини Узакъ Восток фе-
дерал округда толу эркинликли 
келечиси Юрий Трутнев, Шимал 
Кавказны айнытыугъа атап, виде-
оконференция халда кенгеш бар-
дыргъанды. Анга  къырал башчыны 
СКФО-да толу эркинликли келечиси 
Юрий Чайка, Шимал-Кавказ феде-
рал округну субъектлерини оноучу-
лары, ол санда КъМР-ни Башчысы 
Казбек Коков да, къатышхандыла. 

Кенгешде Шимал Кавказда къы-
рал оноуну къыйматын кётюрюуню, 
регионну айныууну, анга чырмау 
этген сылтауланы, аланы кетериуню 
юслеринден баргъанды сёз. Анда 
Юрий Чайка СКФО-да биринчи 
айлада  ишини эсеплерин туура 
этгенди. Ол айтханнга кёре, РФ-ни 
Правительствосуну таматасы Миха-
ил Мишустин бла кёп кере барды-
рылгъан тюбешиуледе баш борчла 
эмда Правительствону къаууму 
эмда тийишли министерстволаны 
башчылары бла бирге ишлеуню 
низамы да белгиленнгенди. 

Аллай тюбешиулени хайырындан 
Шимал-Кавказ федерал округда 
артыкъда магъаналы проектлеге 

къатышыуну юсюнден келишимле 
этилгендиле. Аладан бири  реги-
онлагъа оноу этиуню эки арасын 
къурауду.  Округну субъектлеринде 
«Цифралы командала» къуралгъан-
дыла. «Цифралы амалла социал-
экономика айныуну терклендирирге 
эмда оноучуланы ишлерин ачыкъ 
этерге бла коррупцияны азайтыргъа 
онг берликдиле»,-дегенди полпред.   

Ол округну субъектлерине  ай-

ныргъа чырмау этген сылтауланы 
да туура этгенди. Аладан бири 
ишсизликди, экинчиси - халкъны 
файдаларыны азлыгъы.  Аны алай-
лыгъы уа иш хакъ бла байламлыды. 
Росстатны шартларына кёре, 2020 
жылда бир адамны айлыгъы Рос-
сейде иш хакъны орта ёлчемини 
58,6 процентин тутады. Файдалары 
аз болгъандан адамла кёп жумушла 
ючюн хакъны тёлеялмай, уллу бор-

чла жыйыладыла. Сёз ючюн, ток эм 
газ ючюн борчла быйылны апрель 
айына 12 эмда 71 миллиард сомдан 
асламдыла. 

Полпред айтханнга кёре, «Газ-
промну» бла «Россетьлени» баш-
чылары бла борчланы азайтыу-
ну амаллары сюзюле турадыла. 
«Халкъ экономиканы айнытыу жаны 
бла мадарла къыйматлы болгъан-
ларын, алгъа атламла этилгенле-
рин  кёрюрге эм сезерге керекди. 
Аны ючюн биз къолдан келгенни 
аямайбыз. Округну субъектлерини 
тюрлю-тюрлю экономика бёлюм-
лерине инвестицияла мажарыргъа 
кюрешебиз… 

Коронавирусха да къарамай,  
социал-экономиканы айнытыу 
жаны бла алгъын этилген кели-
шимле, къолгъа алыннган инве-
стиция проектле да андан ары 
бардырыладыла…»,-дегенди Юрий 
Чайка. 

Кенгешге къатышханла къыйын 
проблемаланы бу халда сюзюуню 
жаратхандыла эмда ол сынауну ан-
дан ары бардырыргъа кереклисин 
айырып айтхандыла.

ЮСЮПЛАНЫ Галина. 

Къырал оноуну къыйматын кётюрюуню, регионну айныууна чырмау этген 
сылтауланы эмда аланы кетериуню юсюнден сёлешиннгенди

Халкъны  бек аздан жартысыны 
ауруугъа иммунитети болургъа тийишлиди

Россейни Жазыучуларыны со-
юзуну Дагъыстанда биригиую эмда 
Кавказны жазыучуларыны клубу 
Поэзия академияны Дагъыстанда бё-
люмю бла бирге бизни жерлешибиз, 
Кавказны халкъ поэти  Гуртуланы 
Салихни аты бла тохташдырылгъан 
«Ата журт барда, насып да барды»  
деген тёрели, жыл сайын бардырылы-
учу битеуроссей конкусха заявкала 
алыу башланнганын билдиредиле. 

Эсге салыргъа керек болур, бу кон-
курсну, поэтни сексенжыллыгъына 
атап былтыр Кавказ жазыучуланы 
клубу Россей жазыучуланы Союзуну 
Дагъыстандагъы бёлюмю бла бирге 
къурагъандыла. Озгъан жыл анда Та-
тарстандан эки эм Чечен Республи-
кадан бир назмучу хорлагъандыла.

Бу эришиу фахмулу авторланы 

табар, алагъа болушур эмда Рос-
сей Федерацияда битеулю адабият 
дуниялыкъны кенгертир, Ата журтну 
сюерге юйретиуде маданиятны 
магъанасын ёсдюрюр мурат бла къу-
ралгъанды. Анга къайда жашасала 
да, оналты жылдан тамата болгъан 
профессионал литераторла , чыгъ-
армачылыкъ союзлагъа киргенле, 
адабият биригиуледе, студиялада 
юйреннгенле къатышыргъа боллукъ-
дула.  Ары орус тилде белгиленнген 
темагъа жазылгъан,  басмаланмагъ-
ан неда 2019-2020 жыллада бас-
маланнган, жюзден кёп болмагъан 
назму тизгин иерге боллукъду. Эри-
ши сёзлю неда миллетле арасында 
къаршчылыкъгъа чакъыргъан, россей 
законлагъа къажау келген  чыгъар-
мала алынмайдыла.  

Конкурс ишлени 1 июньдан 1 
сентябрьге дери бу адрес бла иер-
ге боллукъду: dagsrp@ mail.ru. 
Бу  ишни бардыргъан комиссия 
20 сентябрьге дери http://www.
pisatelikavkaza.ru/ сайтда бла 
фейсбукда Россейни Жазыучулары-
ны союзуну Дагъыстанда бёлюмюню 
https:// www.facebook.com/
daglit/ сайтында  лонг эм шорт-
листлени басмалап турлукъду.

Конкурс комиссияны таматасы  - 
Россейни Жазыучуларыны союзуну 
председатели С.В. Василенкоду.

Эришиуде хорлагъан эсде турлукъ 
майдал, диплом эм ахча саугъа къол-
лу боллукъду: 1-чи жерни алгъан 
– 30 минг сом, 2-чи жерге чыкъгъан 
– 20 минг сом, 3-чю жерге тийишли 
болгъан а 10 минг сом аллыкъдыла.

Конкурсну ишин бегитиу эм саугъ-
алау октябрь айда бардырыллыкъды. 
Аны юсюнден билдириу а 1 октябрь-
де чыгъарыкъды.

Заявка да, конкурс иш да бир 
файлда doc форматда берилирге 
керекдиле. Заявкада эришиуге къа-
тышханны аты, атасыны аты, тукъуму, 
туугъан заманы, жашагъан жери 
(шахар, эл), къайсы чыгъармачы-
лыкъ союзда, биригиуде болгъаны, 
байламлыкъ телефону, электрон 
почтасыны адреси да белгиленирге 
керекдиле.

Заявка бергени бла бирге эриши-
уге къатышыргъа сюйген автор ызы 
бла конкурсну  учредительлери чыгъ-
арлыкъ  жыйымдыкъгъа назмуларын 
къошаргъа, аланы жамауатха хакъ-
сыз ачыкъ этерге ыразылыкъ береди.

Байламлыкъла: тел. 89289627182 
неда адрес: dagsrp@mail.ru.

АЗНОРЛАНЫ Сакинат. 

Парад

Пандемия «юлюшюн» къошханды, 
алай хазырланыу къыстау барады 

Быйыл пандемия бла байламлы Хорламны 75-жыллыгъына атал-
гъан Парад 9 майдан 24 июньнга кёчюрюлгенди. 1945 жылда айтхы-

лыкъ парад да ма ол кюн ётген эди.    

Ахыры 2-чи бетдеди.

Мадар

Къутургъан сууладан 
хата жетмезча

КОНКУРС

Эм фахмулулагъа – Гуртуланы Салих атлы саугъа 

Къырал Думаны спикери 
Вячеслав Володин эмда 
Федерация Советни баш-
чысы Валентина Матвиен-
ко Россейде ишчи борчла-
ны офисден тышында бар-
дырыуну (удаленный халда)  
юсюнден законну проектин 
парламентарийлени къа-
рауларына бергендиле. 
Бюгюнлюкде къыралда 
юйлеринден ишлегенлени 
эркинликлери, бу амалгъа 
кёчюуню низамы законлада 
белгиленмегендиле. Закон 
бу кемчиликни кетерирге, 
борчларын офисден ты-
шында толтургъанланы 
эркинликлерин сакъларгъа 
болушурукъду, деп акъыл 
этедиле документни автор-
лары. 

 «Пандемия урунуу зако-
нодательствода кемчили-
клени ачыкълагъанды. Ол 
санда урунуу болумлада 
информация-коммуника-
ция технологияланы онгла-
ры тергелмегендиле»,-деп 
айтылады законопроектни 
ангылатыу кесегинде. 

Бюгюнлюкде РФ-ни Уру-

нуу кодексине жаланда 
«дистанциялы амал» деген 
ангылам кийирилгенди. 
Анга уа проектни авторлары 
«болжаллы халда дистан-
циялы амал бла (удален-
ный халда) урунуу» дегенни 
къошаргъа дейдиле. Алай 
бла уа къыралны инсанла-
ры ишчи борчларын офис-
ден тышында толтурургъа 
эркин боллукъдула.  

 Матвиенко бла Володин 
кёргюзтген эсгертиуледе   
бу мадарны юч тюрлю сыл-
тау бла кийирирге жарагъа-
ны белгиленеди – эки жаны 
да келишим этселе, произ-
водствогъа керек заманда,  
неда аллындан белгили 
болмагъан халланы кези-
уюнде. 

 Закон къабыл кёрюлсе, 
дистанция амал бла урунн-
ганланы ишден къыстагъан 
къыйыныракъ боллугъун 
айтадыла экспертле. Бю-
гюнлюкде РФ-ни Урунуу 
кодексинде белгиленнге-
нича, иш бериучю ишчини 
къуллугъундан  урунуу кели-
шимге тийишлиликде эркин 

этерге боллукъду. Башхача 
айтханда, иш жетмейди 
дегенча сылтауланы айтып. 
Алай законну авторлары 
ол низам уруннган адамны 
эркинликлерин бузгъанын 
айтып, аны кетерирге пред-
ложение этгендиле. 

Офисден тышында урунн-
ганлагъа ишчи заман да 
тохташдырылады. Андан 
башха кезиуде таматасы сё-
леширге, буйрукъла берир-
ге эркин боллукъ тюйюлдю. 
Бу жорукъ сакъланмаса уа, 
ишчи борч  артыгъы бла 
толтургъаны ючюн къо-
шакъ ахча тёленирикди. 

Къыралда предприяти-
яланы, организацияланы 
келечилерине   юйлерин-
ден коронавирус бла бай-
ламлы ишлеп башларгъа 
тюшгенин белгилерчады. 
Карантин ючюн кийирилген 
тыйгъычла кетерилип баш-
лагъанлары бла офисле 
аз-аздан адамладан толуп 
тебирегендиле. Алай бир-
бир регионланы власть 
органлары, онг болгъанына 
кёре, энтта удаленный хал-

да ишлерге чакъырадыла. 
Карантин башланнган 

кезиуде къыралны инсанла-
рыны асламы юйлеринден 
ишлерге тюшгенине артыкъ 
бек бюсюремегенлерин 
ачыкълагъан эдиле тин-
тиуле. Апрельде соруугъа 
къатышханланы  жаланда 
22 проценти анга ыразы 
болгъанларын билдирген-
диле.   Хар ючюнчю инсан 
юйде эсин жыйып, низамлы 
болалмагъанына тарыкъ-
гъанды. Башхалары уа юй 
жумушланы бла ишчи бор-
чланы юлешалмагъанла-
рын билдиргендиле. 

Алай июньда бардырыл-
гъан соруу хал тюрленнге-
нин ачыкълагъанды. Тинти-
улеге къатышханланы жар-
тысы юйден ишлегенлерин 
жаратханларын айтханды-
ла. Алай суралгъанланы 
16 проценти анга энтта 
юйреналмагъанларын бил-
диргендиле.

АБДУЛЛАХЛАНЫ Фатима 
хазырлагъанды. 

ЗАКОН

Офисден тышында ишлегенлени къайгъысын кёре 

Россельхозбанкны Къабарты-Мал-
къарда бёлюмю «Эл ипотека» деген 
льгота программа бла битеу да 27 
кредит бергенди. Ол а 60 миллион 
сомдан артыкъ болады, деп билдир-
гендиле финанс учрежденияны пресс-
службасындан.

Бюгюнлюкде бу программаны че-
клеринден жарашдырылып къабыл 
этилген, аны бла берилирге хазыр 
болгъан неда республиканы Эл мюлк 
министерствосуна къараргъа жибе-
рилген заявкаланы саны оналты бола-
ды. Ала бла бериллик ахчаны ёлчеми 
уа 31,5 миллион сомду. Аны юсюнде 
дагъыда банкда сюзюуде 190 миллион 
сомгъа 83 заявка барды.

- Биз льгота халда эл ипотека бла 
60 миллион сомдан аслам бергенбиз. 
Коронавирус жайылып чеклениуле 
кийирилгени ючюн сурам хазна азай-
магъанды. Ипотека излегенле асла-
мысында Бахсан, Чегем эмда Урван 
районлада жеринден тепдирилмеген 
ырысхы сатып алыргъа сюйгенлерин 
билдиргендиле, - дегенди банкны 
КъМР-де бёлюмюню таматасы Алим 
Сокуров.

Быллай ипотеканы ставкасы 2,7 
процентди. Анга заявканы РФ-ни 
гражданларыны санындан 21-75- жыл-
лыкъла берирге боллукъдула. Ахча 25 
жылгъа дери бериледи, кеси да юч 
миллион сом бла чекленеди. Ленин-

град областьха бла Узакъ Востокга ол 
5 миллион сомду. Биринчи тёлеуню 
ёлчеми уа аны ондан биринден баш-
ланады.

Э л л е д е  ж а ш а г ъ а н л а г ъ а 
(23—65-жыллыкълагъа) банк дагъыда 
абери сатып алыргъа деп къайтарыл-
лыкъ болжалы алты айдан башлап 
беш жылгъа дери жетген льгота кредит 
береди. Бу ахчаны ёлчеми 30-250 минг 
сомду (сагъынылгъан регионлагъа 300 
минг сом бла чекленеди). Аны ставка-
сы (инсан энчи страхование этсе) юч 
процентди.

ОМАРЛАНЫ Мурат.

Эллилеге - учуз кредитлеФинансла

Приём

Соруула уа тюрлю-тюрлю 
болгъандыла. Ол санда 
законлагъа бузукълукъла 
этилип, уголовный жууапха 
тартыуну, право низамны 
сакълаучула борчларын тий-
ишлисича толтурмагъанла-
рыны юслеринден да. Про-
куратурагъа ишге кирирге 
сюйгенлерин билдиргенле 
да болгъандыла. 

Ол кюн прокуроргъа Наль-
чикден 14 адам тарыкъ-

гъандыла. Ала кёп къатлы 
юйледен бирин ишлетиу-
ге кеслерини юлюшлерин 
къошханладыла (дольщи-
кле). Ала мекямда фатарла 
законлагъа бузукълукъла 
этилип сатылгъанларына, 
аны юсюнден право низам-
ны сакълаучулагъа белгили 
этгенликге, жукъ да тюрлен-
мегенине тарыкъгъандыла. 

 Бахсан районну пристав-
лары сюдню оноуун толтур-

магъанларын билдиргенди 
келгенледен бири. Энтта 
бир тиширыу а право ни-
замны сакълаучу органланы 
келечилери, законланы бу-
зуп,  аны къызын уголовный 
жууапха тартыргъа умут 
этгенлерин айтханды. 

Битеу заявленияла эсепге 
алыннгандыла, аланы про-
куратураны аппаратыны 
жууаплы бёлюмлерини та-
маталары сюзерикдиле. 

Приёмну кезиуюнде бел-
гили этилген шартланы тин-
тиуню прокурор кесини кон-
тролюна алгъанды. 

ТИКАЛАНЫ Фатима 
хазырлагъанды. 

Россейни Президенти «Экономиканы ай-
нытырча эм жангы коронавирус инфекция 
салгъан хатаны кетерирча мадарла этиу 
бла байламлы Россей Федерацияны энчи 
законодательный актларына тюрлениуле 
кийириуню юсюнден» 166-чы номерли 
Федерал законнга къол салгъанды.

Анга кёре «Толтуруучу производство-
ну юсюнден» 2007 жылны 2 октябринде 
чыгъарылгъан 229-чу федерал законнга 
жангычылыкъла кийириледиле. Алагъа 
кёре банкрот болгъанланы борчларын 
тёлетирге мораторий салыннган заманда 
сюд приставлагъа толтуруу производствону 
толусунлай неда бир кесегин тохтарыргъа 
керек болады. 

Андан тышында, «Толтуруучу производ-

ствону юсюнден» 101-чи номерли федерал 
законнга да тюрлениуле кийириледиле 
эмда тазир салыныргъа жарамагъан файда-
ла белгиленедиле. Ол тизмеге Президентни 
«Сабийлери болгъан юйюрлеге социал 
себеплик этиуню къошакъ амалларыны 
юсюнден» 2020 жылны 7 апрелинде чыгъ-
арылгъан буйругъуна кёре хар сабий ючюн  
бир жолгъа берилген 10 минг сомгъа тазир 
салынмайды. 

Аны бла бирге, законнга кёре къабыл 
этилген марда актлагъа тийишлиликде, бир 
кере берилген болушлукъну администрато-
ру энчи белгини билдирирге керекди, аны 
хайыры бла кредит организация тазир са-
лыныргъа жарамагъан файданы кёрлюкдю, 
алай бла закон толусунлай толтуруллукъду. 

Яникойну орта школуну 
9-11-чи классларын  бо-
шагъан жашлагъа бла 
къызлагъа баш кюн ат-
тестатлары берилгенди-
ле. Окъуу юйден тышына 
быйыл 19 жаш адам чыкъ-
гъанды. Аладан бешеу-
лен «алтыннга» тийишли 
болгъанды. Быллай ахшы 
кёрюмдю мында эрттеден 
бери болмагъанын чер-
тирчады.

Аттестатланы а лагъа 
мектепни директору Къу-
дайланы Айшат бергенди. 
Школну айырмалы бо-
шагъанланы санында айт-

хылы жаш боксчу Аликбер-
ланы Алан, Байсолтанланы 
Алина, Газаланы Элифа 
эм Геграланы Амурбий бла 
Карина бардыла. 

Тёреде болгъаныча, жаш  
адамланы алгъышларгъа 
элни муслийман жамауа-
тыны таматасы Элеккула-
ны Хасан да келгенди. Ол 
быйыл дин биригиуню ахча 
саугъаларына тийишли 
болгъанланы белгилеген-
ди. Ала бла Алан бла Эли-
фа саугъаланнгандыла. 

«Бек иги окъуучугъа» 
Геграланы Амурбий санал-
гъанды. «Бек иги спорт-

чугъа» Биттирланы Иссаны 
тергегендиле. «Бек иги 
класс тамата» деген атха 
Габаланы Зухура тийишли 
болгъанды. Кёп жылланы 
башланнган класслада 
окъутуп кетген Къалабе-
кланы Мухажирни къызы 
Нафисат а элли сабийлени 
билимлиле бла ариу къы-
лыкълыла болурларына 
уллу къыйын салгъаны 
ючюн дин биригиуню гра-
мотасы бла саугъаланн-
ганды. 

ТАППАСХАНЛАНЫ 
Аминат.

Россейни Журналист-
лерини союзуну пред-
седателини  экинчиси 
Алексей Вишневецкий 
видеоконференция амал 
бла Къабарты-Малкъар-
ны жаш журналистлери 
бла тюбешгенди

Тюбешиуню Къабарты-
Малкъар Республиканы 
журналистлерини союзу-
ну башчысы Шауаланы 
Разият  къурагъанды. 
Москвачы къуллукъчу  
«Акулы пера» курслагъа 
жюрюгенле бла ушакъ 
бардыргъанды. 

Жаш адамла журна-
листканы шёндюгю из-
лемлерини, айныууну, 
кемчиликлерини юсюн-
ден билирге сюйгенле-
рин айтхандыла. Алек-
сей Вишневецкий аланы 
сорууларына тынгылы 
жууапла бергенди. 

Республика лы союз 
бардыргъан ишлеге тири 
къатышырыгъызны сю-
еме. Журналист бек би-
ринчи билимни излерге 
керекди. Алайсыз бу про-
фессияда ишлер амал 
жокъду. Кюнден-кюнн-
ге билимигизни ёсдюре 
барыргъа тийишлиди. 
Жангы технологиялагъа 

да эс буругъуз. Ол заман-
да чынтты журналистле 
болаллыкъсыз, - дегенди 
Вишневецкий. 

Тюбешиуге  къатыш-
х а н л а  с т у д е н т л е н и , 
школчуланы сайлагъан 
жолларында къа ллай 
чырмаула, жетишимле 
чыгъаргъа боллукъла-
рын, не амал бла ишлер-
ге, окъургъа кереклисин 
соргъандыла. 

Ш а у а л а н ы  Р а з и я т 
чыгъармачы биригиуню 
келечисине,  заманын 
к ъ ы з г ъ а н м а г ъ а н л а й , 
жаш къаламла бла тю-
бешгени ючюн жюрек 
ыразылыгъын билдир-
генди. Вишневецкий ке-
сини сынамындан, били-
минден коллегаларына 
юлюш этгени ишлерин-
де  жарарыгъына бир 
ишеклиги болмагъанын 
айтханды. 

Тюбешиуге КъМР-ни 
Парламентини депутаты 
Нина Емузова ,  респу-
бликалы эм район газет-
лени, телевиденияланы 
келечилери да къатыш-
хандыла. 

БАЙТУУГЪАНЛАНЫ 
Исмайыл.

 Белгили атлетле Мария 
Ласицкене, Сергей Шубен-
ков эм Анжелика Сидорова 
озгъан ыйыкъда   Женгил  
атлетиканы битеуроссей 
организациясына (ВФЛА) 
оюмларын билдиргенди-
ле. Спортчула организа-
цияны вице-президенти 
Эдуард Безугловну «Спорт-
Экспресс»  ахыр интервью-
сунда айтхан сёзлерине 
ыразы болмагъанларын 
ачыкълагъандыла.  

Болум а былайды. До-
пингге къажау битеудуния 
организацияны аллында 
Россейни допинг бла бай-
ламлы тазири 5 миллион 
долларды. Аны 1 июльгъа 
дери тёлерге керекди. Ансы 
бизни къыралны спортчу-
ларын Токиода бардырыл-
лыкъ Олимпиада оюнлагъа 
къатышыр онглары бол-
май къаллыкъды. Безуглов 
билдиргеннге кёре, шёндю 
къыралны аллай амалы 
жокъду. «Ахчаны заманын-
да тёлеялмасакъ, тазир эки 

кереге ёсерге боллукъду», 
- дегенди ол.

Аны бла байламлы  Мария 
Ласицкене, Сергей Шубен-
ков эм Анжелика Сидорова 
организацияны таматала-
рын халны тюзюн айтыр-
гъа, ачыкъларгъа чакъыр-
гъандыла. Нек дегенде, 
бюгюннгю болум бизни 
федерацияны халкъла ара-
лы даражадан чыгъарып, 
атлетлеге Олимпиадагъа 

аны байрагъы бла окъуна 
къатышыр амал бермейди. 
Спортчула, шёндюгю хал 
аланы карьераларына хата 
салыргъа боллугъун белги-
леп, ВФЛА-ны башчылары 
тийишли мадар этмеселе, 
бютюн уллу къуллукъчу-
лагъа тарыгъырыкъларын 
билдиргендиле.

КЪАСЫМЛАНЫ Аминат.

Кёп болмай Россей Федерацияны  
эл мюлк министрини орунбасары  
Оксана Лутну  башчылыгъында 
регионла бла   видеоконференция  
болгъанды. Анда быйыл  «Комплекс 
халда эл жерлени айнытыу»  къырал 
программа жашауда къалай барды-
рылгъанына къаралгъанды. Анга 
КъМР-ни эл мюлк министри Хасан 
Сижажев да къатышханды.

Сагъынылгъан программаны 
чеклеринде быйыл Къабарты-Мал-
къарда адамланы оюла тургъан  
журтладан тынгылыларына  кёчю-
рюрча, элледе инженер инфраструк-
тураны игилендирирча эм айбатлан-
дырырча ишле барадыла.   

- Анга   кёре, тийишли  жумушлагъа   
быйыл бюджетден  249 миллион сом 

бёлюнюрюкдю. Ол санда  элледе 4,3 
километр газ эм 11,4 километр  ичер 
суу баргъан ызла тартыллыкъдыла. 

Андан сора да, Майский шахарда 
кир сууланы тазалагъан сооружение 
ишлене турады эм ичер суу бла 
жалчытырча да мадар этиледи. 
Ала барысы да элде жашагъанла-
ны болумлары шахарчыладан аман 
болмазча этиледи,  дегенди Хасан 
Сижажев. 

Тюбешиуде регион программагъа 
келир жылда да къатышыргъа  жа-
рарыкълары, аны ючюн алгъадан 
заявка  берирге кереклери да эс-
гертилгенди.

КУРДАНЛАНЫ Сулейман.

Видеоконференция 

Болумну игилендириуге – 
аслам эс 

Битеу аскер округлада 
парадла бардырыллыкъ 
жерледе вирусха къажау 
жумушла этиледиле. Ол 
санда казармала, аскерчи 
техника, транспорт, плацла 
- барысы да дезинфекция-
дан ётерикдиле. Бу ишни 
радиация, химия эм био-
логия къорууланыу аскер-
ле  тамамларыкъдыла. 
Болсада медицина маска 
бла къол къапла  аскер-
чи кийимлени бир кесеги 
болгъандыла. Аланы музы-
качыладан къалгъан битеу 
бёлюмле  киерикдиле. 

Аскерчи медикле Ала-
биногъа атланнганланы 
бёлюмлени аскерчиле-
рини бла офицерлерини 
саулукъларын хар кюн да 
тинтирикдиле – парад бо-
шалгъынчы кезиуге дери. 
Аскерледе коронавирусну 
жайылыууна къажау опе-
ратив штабха къоруулау 
министрни биринчи орун-
басары Руслан Цаликов 
таматалыкъ этеди. 

Битеу да бирге уа 24 
июньда 28 шахарда къурал-
лыкъ парадлагъа 177 минг 
аскерчи къатышырыкъла-
ры, 4,5 минг техника ётери-
ги белгиленеди. Ол санда 
Ставропольда биринчи 
кере болуп аскерчилени 
тизгинлеринде тиширыу-
ладан къуралгъан бёлюм 
ётерикди. Екатеринбургда 
механизацияланнган ко-

лоннагъа башчылыкъны 
Т-34 танк этерикди. 

Бюгюнлюкде уа хазыр-
ланыу юйрениуле Ново-
сибирскде, Хабаровскда, 
Новороссийскде, башха 
шахарлада бардырыла-
дыла.  

ТАРЫХ ШАРТЛА 
Къыралыбызны тарыхын-

да эм магъаналылагъа эки 
парад саналадыла – 1941 
жылда 7 ноябрьде эмда 
1945 жылда 24 июньда 
бардырылгъанла. 

  Москвада Хорламны Па-
радын бардырыуну юсюн-
ден буйрукъну Сталин 1945 
жылда 22 июньда къабыл 
кёрген эди. Алай анга къа-
тышырыкъ аскерчиле бла 
офицерле ара шахаргъа 
10 июньда окъуна жый-
ылгъандыла – экинчи кюн 
аны репетициясы башланн-
ганды. 

1945 жылда 24 июньда 
Хорламны Парадына 24 
маршал, 249 генерал, 2536 
офицер эмда 31 116 аскер-
чи бла сержант къатыш-
хандыла. Ол кюн къарау-
чулагъа 1850 аскер техника 
кёргюзтюлгенди. 

Парадха къатышырыкъ 
аскерчилени, офицерлени  
сайлау къаты баргъанды: 
фронтда кёргюзтген жигит-
ликлери бла бирге  тыш сы-
фатларына да къаралгъан-
ды. Хорламны аскерчисини 
ёсюмю 170 сантиметрден 
аз болмазгъа тийишлиди!  

Маршалла, генералла, 

офицерле кёксюл-тенгиз 
бетли аскер кийимлени да 
биринчи кере анда кийген-
диле. Ары дери уа мундир-
ле кюл бетли болгъандыла. 

Парад башланнганлай  
жауун тёгюледи. Кюн жа-
ланда кече аязады. Аны 
ючюн хауа парад барды-
рылмай къалады.

Парадда белгиленнген 
битеу жумушла да бир 
тюрлю чырмаусуз, кемчи-
ликсиз  толтурулгъанды-
ла.  Полкланы ахыргъы 
тизгинлери Мавзолейни 
аллы бла ётгенлей, къууан-
члы макъамла тохтатылып, 
дауурбасла къагъылгъан 
суху таууш эшитиледи.  
Мавзолейге сейир тизгин 
жууукълашып башлайды: 
200 совет аскерчи фашист 
дивизияланы аскер бай-
ракъларын жерге жетдире 
чыгъарадыла да, аланы   
Мавзолейни аллында са-
лыннган кётюрмеге  быр-
гъайдыла. 

1965 жылгъа дери Хор-
ламны кюню  ишчи кюннге 
саналгъанды, жаланда ол 
жылдан башлап къырал 
байрамгъа бурулгъанды. 
Аскер парадла уа юбилей 
жыллада къуралгъандыла. 
Хорламны 40-жыллыгъына 
аталып, 1985 жылда Къы-
зыл Майданда Хорламны 
байрагъын да чыгъаргъан-
дыла. 

АБДУЛЛАХЛАНЫ Фатима 
хазырлагъанды. 

Къабарты-Малкъарны 
Жамауат палатасы «Бой-
сунмагъан жамауат монито-
ринг» ассоциация бла бирге 
онлайн халда семинар-жый-
ылыу бардыргъандыла. 

Аны кезиуюнде Россейни 
Конституциясына тюрлени-
уле кийириу бла байламлы 
айырыуланы бардырыугъа 
эсеплик этерик жамауат 
къараучуланы хазырлау, 
къол кётюрюуню эпиде-
мия болумлада ётдюрюуню 
амалларын сюзгендиле. 
Анга республиканы Башчы-
сыны Администрациясыны, 
муниципалитетлени адми-
нистрацияларыны, айырыу 
комиссияланы, Палатада 
Жаш тёлю совет, асламлы 
информация органланы ке-
лечилери къатышхандыла, 
деп билдиредиле палатаны 
пресс-службасындан.

Жыйылыу РФ-ни Пре-
зидентинде граждан обще-
ствону айнытыу эм адамла-
ны эркинликлери жаны бла 
советни келечиси, «Граждан 
контроль» ассоциацияны 
башчысы Александр Брод-
ну башламчылыгъы бла къу-
ралгъанды. Ол «Россейни 
Конституциясына тюрлени-

уле кийириу бла байламлы 
айырыулада жамауат кон-
троль: коронавирус жай-
ылгъаны бла байламлы че-
кленнген болумлада хазыр-
ланыуну энчиликлери» де-
ген докладын окъугъанды. 
Анда айтылгъаныча, къол 
кётюрюуге эпидемиягъа 
дери граждан обществону 
аслам келечиси къараялыр-
ча тюрлю-тюрлю жамауат 
биригиуле эм политика пар-
тияла бла байламлыкъла 
тохташдырылгъан эдиле. 

Алай бла пандемия жамауат 
къараучуланы жыйыугъа 
чурумла салгъан эсе да, бу 
иш толтурулгъанды. Бюгюн-
люкде регионлада палата-
ла айырыулагъа эсеплик 
этерик 100 мингнге жууукъ 
кандидат сайлагъандыла, 
бусагъатда аланы веби-
нарланы юсю бла юйретиу 
барады, дегенди ол.

Конституциягъа тюрлени-
уле кийириу жаны бла РФ-
ни Президентинде  ишчи 
къауумну келечиси Хаути 

Сохроков чертгенича, ин-
формация иш тынгылы 
бардырылса, айырыулагъа 
аслам адам келлигин сакъ-
ларчады. Аны ючюн 1 июль-
гъа дери къалгъан заман-
ны толу хайырланыргъа, 
къыралны суверенитетин 
сакълауда къол кётюрюуню 
магъанасы уллу болгъанын 
адамлагъа ангылатыргъа 
керекди, деп къошханды. 

КъМР-ни Ара айырыучу 
комиссиясыны (ЦИК) баш-
чысы Вячеслав Гешев бу 
айырыуланы энчиликлерине 
эс бургъанды. Ала 25 июнь-
дан башлап  1 июльгъа дери 
бардырыллыкъдыла. Адам-
ла айырыу участкалагъа 
кеслерине тап заманда ке-
лаллыкъдыла, алагъа сай-
лауну юйден этерге да онг 
бериледи. Ауруу жугъаргъа 
къоркъуусузлукъну сакълар 
муратда хар айырыучу, жа-
мауат къараучу да маскала, 
къол къапла эм къаламла 
бла жалчытыллыкъдыла. 
Роспотребнадзорну реги-
онда управлениясыны та-
матасы Жираслан Пагов а 
ала айырыучу комиссияны 
келечилери эм жамауат 
къараучула коронавирусха 

тестле берирча ЦИК бла 
бирге график жарашдыр-
гъанларын да билдиргенди. 

Бахсан шахарны админи-
страциясыны башчысыны 
орунбасары Залина Бер-
хамова бла Май районну 
Жамауат палатасыны тама-
тасы Светлана Герасимова 
алада айырыулагъа хазыр-
ланыу къалай баргъаныны 
юсюнден айтхандыла. 

Ахырында КъМР-ни Жа-
мауат палатасыны башчысы 
Хазратали Бердов бизде 
къараучуланы къаууму къу-
ралгъанын, анга 2018 жылда 
Россейни Президентин, ре-
спубликаны Парламентине 
депутатланы айырыуларын-
да болгъан адамла кирген-
лерин, аланы бу жаны бла 
керекли билимлери, сынам-
лары да болгъанын белгиле-
генди. Аны хайырындан бу 
айырыула да тийишлисича 
даражада ётерлерине ыша-
нырчады. Аны бла бирге 
къол кётюрюуге сейирлери 
болгъан адамланы барысы 
бла да бирге ишлерге хазыр-
быз, дегенди ол. 

КУЛЬЧАЛАНЫ Зульфия.
СУРАТДА: Хазратали Бер-

дов. 

Къабарты-Малкъарда 
быйыл тёрт айгъа  электрон 
товарланы, къурулуш ма-
териалланы, кийимлени   
эм аш-азыкъны произ-
водствосу 16,5 процентге 
ёсгенди. Анга себеплик 
этген  шартладан бири - 
коронавирусну кезиуюнде 
аланы ишлерине чек са-
лынмагъанды, деп билди-
риледи КъМР-ни Промыш-
ленность, энергетика эм 
сатыу-алыу министерство-
суну пресс-службасындан. 

 Промышленный произ-
водство айныуун тохтатмаз 
ючюн  республиканы Баш-
чысы бир-бир предприятия-
ла, санитар мардаланы буз-
май, ишлерин андан ары 
бардырырча оноу этгенди. 
Аны хайыры бла апрель иги 
да  файдалы   болгъанды.   

Б ы й ы л  т ё р т  а й г ъ а 
К а в к а з к а б е л ь  Т М , 
Севкаврентген-Д,  Наль-
чикни бийик вольтлу ап-
паратура чыгъаргъан  за-
воду  аслам продукция 
сатхандыла.    Ол санда  
Севкаврентген-Д  был-
тыр бла тенглешдиргенде, 
биринчи кварталда  1,5 
кереге хайырлы ишлеген-
ди.  Предприятие регионну 

Пандемия «юлюшюн» къошханды, 
алай хазырланыу къыстау барады 

Ахыры. 
Аллы 1-чи бетдеди.

ЖАМАУАТ ПАЛАТА

Право низамны сакълаучуланы 
терсликлерин да букъдурмагъандыла 

 ТАРЫГЪЫУ

Атлетле тынгылап къоймагъандыла 

Къууанч

Бешеуленнге – алтын майдалла 

Тюбешиу

Билдириу

Сабийле ючюн тёлеулеге 
тазир салынырыкъ тюйюлдю

Промышленность

коронавирусдан бакъгъан  
больницаларыны  бирин 
«Диаком»  диагностика  
оборудование  бла жалчыт-
ханды. Рентген  диагности-
ка бардыргъан  комплексни 
хайыры бла солуу система-
ны толу тинтирге жарайды.  
Бюгюнлюкде уа анга  су-
рам бирси заманладан 6,6 
кереге уллуду.  

Коронавирусну кезиуюн-
де медицина къапла бла 
энчи костюмла да излене-
диле. Ол себепден  кийим 

тикген производствода 
да ёсюм 290 процентге 
жетгенди. Андан сора да, 
диагностика оборудование 
бла   электрон аберилени 
производствосу эки кереге 
кётюрюлгенди.  Аны бла 
бирге аш-азыкъ продук-
ция, къурулуш материалла 
чыгъаргъан, жарашдырыу-
чу призводстволада эм эл 
мюлк бёлюмде да болум 
ыспас этерчады.  

КУРДАНЛАНЫ Сулейман.

КъМР-ни прокурору Николай Хабаров 15 июнь-
да республиканы инсанларыны тилеклерине бла 
тарыгъыуларына тынгылагъанды. Анга приёмгъа 
14 адам келгенди, деп билдиргендиле бизге ве-
домствону пресс-службасындан. 

Бусагъатда биз сынагъан-
ча жукъгъан ёлет ауруула 

адам улун бар жашагъан 
ёмюрюнде къайтып-къайтып 
къыйнайдыла.  Аланы бил-
мей тургъанлай келгенлери, 

жарсыулу ыз къойгъанлары 
адабиятда бек эрттеден ай-
тылады. Сёз ючюн, Гомерни 
«Илиада»   поэмасында, Со-
фоклну «Эдип патчах» деген 
трагедиясында да бардыла ол 
шартла. Ала уа эртте, бизни 
ёмюрден къайда алгъа жа-
зылгъандыла.

Орус поэтлени, жазыучу-
ланы тарыхларын алсакъ, 
А. Пушкинни, М. Лермон-
товну, А. Грибоедовну, В. 
Жуковскийни, Н. Гогольну, 
Ф. Тютчевни, И. Гончаровну, 
Л. Толстойну, И. Тургеневни, 
Ф. Достоевскийни жазгъан-
ларында да сагъыныладыла 
бу ауруула.

Биринчи ёлет (холера) 
Россейде 1830 жылда 

башланып, жарым жыл 
баргъанды. А лександр 
Пушкинни жашауунда, 
чыгъармачылыгъында да 
къойгъанды ол ыз. Ол за-
манда ол, Москвагъа жол-
ла кесилип, сюйген адамы 
Наталья Гончарова бла 
сёз тауусуп бир юйюрлю 
болалмай, Болдинода тур-
гъанды. Анда поэт «Гитче 
трагедияларын», «Белкин-
ни повестьлерин», «Бабас-
ны бла аны ишчиси Балда-
ны юсюнден» жомакъны, 
«Коломнада юйчюк» по-
эманы эм отуздан артыкъ 
лирика назму жазгъанды. 
Жартылай тургъан «Евге-
ний Онегин» романын да 
бошагъанды.  Алай а аны 
бек аламат чыгъармасы 
«Жигит» деген аты бла Ни-
колай I патчахны юсюнден 
поэмасы болгъанды. Ол 
аны, эпидемиягъа да къа-

рамай, патчах, Москвагъа 
келип, ауругъан адамла 
бла тюбешип, аланы таукел 
этерге кюрешгени ючюн 
анга атап жазгъанды. Анда 
быллай тизгинле бардыла:

Кёреме мен сатыр 
  жатмаланы,
Ёле тургъан мудах адамланы,
Ёлет – аурууланы патчахлары,
Ие болуп, къыйнайды аланы.
Патчах барды, ёлюм къоркъуу 
         - жолу,
Эминаны тута сууукъ къолун,
Къашын тюйюп, жатма 
     аралада,
Таукелликни сала 
  акъыллагъа. 
Кёкле бла ант этеме: ол адам -  
Ёз жашауу бла ойнаргъа 
        баргъан,
Мутхуз кёзлю адамлагъа 
        жанлай,
Берди къарыу, ёлюм бетге 
       къарай.
Антым, кёкге шуёх боллукъду 
    ол,
Сокъур жерде къалай болса 
       да жол…

Наталья Гончаровагъа 
жазгъан къагъытында 

ол былай суратлайды болу-
мун: «Холера морбус (ёлетни 
Индиядан келген тюрлюсю)  
мени къатымдады. Биле-
мисе ол не жаныуар бол-
гъанын? Болдиногъа чабып 
келип, бизни барыбызны да 
къабаргъа боллукъду, алай 
болса, мен да Васильге (ол 
кезиуде ауушхан ата къарын-
дашы) кетерге боллукъма, 
сора жазарса мени тарыхы-
мы юсюнден сен…»

Ол сюйгенине жарсыгъа-
ны да барды къагъытлада: 
«Кёк бла тилейме, багъалы 
Наталья Николаевна, манга 
къайда болгъаныгъызны 
жазыгъыз. Сюймей эсегиз 
да, билдиригиз. Бир тюрлю 
бир жол болурму мени сизге 
элтирик?.. Сиз Москвадан 

кетгенсиз да? Кеси ыразы-
лыгъыгъыз бла ёлюм къор-
къууда тургъан кечилмезлик 
зат боллукъ эди. Бу бола 
тургъан ишлени, ёлгенлени 
да санларына къошуп, айта-

дыла хапарын, билеме, алай 
а Константинопольдан бир 
жаш тиширыу алда манга 
эминадан жаланда жарлы 
халкъ къырылады деген 
эди. Ол игиди, алай а баш-
хала да кеслерин сакълар-
гъа керекдиле ансы, аланы 
ариу адеп къылыкълары, 
байлыкълары да къоруула-
мазла…».

Башха къагъытында уа: 
«Болдинодама, энтта 

да Болдинодама! Сиз Мо-
сквадан кетмегенигизни 
билип,  жалгъа почта атла 
алып, жолгъа чыкъгъанма… 
Жибермейдиле… Не этгин – 
артха Лукьяновха къайтып 
барама… Алай бла тёрт жюз 
къычырым айландым, кеси-
ми айыу куркамдан узакъ 
кеталмадым…» – деп, ажым 
этеди ол.

Пушкинни ол заманда жаз-
гъан гитче трагедияларын-
дан бири «Эминаны зама-
ныда той» деп алайды. Анда 
быллай тизгинле бардыла:

 
Килиса да бош болгъанды,
Салынды къадау школгъа,         
Сабаны бишип толгъанды,
Жан да жокъду орманда.
Тюз кюйген юйле кибикди 
Эллени бу халлары.
Бир тохтамайын келеди
Даууру къабырланы.
Адамы болгъан, толгъан да
Ол жангызды былайда:
Келтиредиле тохтамай -
Ёлгеннге къайда марда…
Къабырла, юркген сюрюуча,
Къысыладыла бирге,
Кёп керекди, сыйынырча
Ёлгенле битеу жерге…

- Мариям, моданы юсюн-
ден ушагъыбызны баш-
лардан алгъа китаплагъа 
сюймеклигинги юсюнден 
айтсанг эди. Къаллай чыгъ-
армаланы бегирек жара-
таса? Сора бюгюнлюкде, 
Интернет бекден-бек жайыла 
баргъан чакъда, социал  
сетьле китапланы орунла-
рын алмазламы?

- Кертиси бла да, китапла 
жюрегимде энчи жерни ала-
дыла. Алагъа сюймеклигим 
а таматаларымдан келеди. 
Анамы жанындан аппам ки-
тап окъургъа сюйгенди, ана-
мы да алай юйретгенди. Бу 
шарт андан манга бла къа-
рындашыма ётгенди. Атамы 
жанындан аммам да уллу 
библиотека жыйгъанды, таулу 
жазыучуланы, баям, барысы-
ны да чыгъармаларын андан 
билеме. 

Энчи ол неда бу жанрны 
сюеме деп айталлыкъ тюйюл-
ме, нек дегенде абадан бола 
баргъанынг бла излемлеринг 
да тюрленедиле. Алай кечеге 
бир ненча бет окъумагъанлай 
жукълаялмайма, ол мени хар-
кюнлюк жоругъумду, китапла 
къарыу бергенчадыла.

Интернет тёгерекдеги дуния 
бла байламлыкъла тутаргъа 
ахшы амалды. Алай анда, ки-
тапладача, теренлик жокъду.

- Алгъаракълада Агата Му-
циеницеге эри къол кётюрге-
нини юсюнден Интернетде 
уллу даулашла баргъандыла. 
Халны бютюнда къыздыр-
гъан а Регина Тодоренко 
юйюрде тиширыула артыкъ-
лыкъ сынагъанларында кес-
лерини да хаталары барды 
дегени болгъанды. Сен аны 
бла байламлы оюмунгу ин-
стаграмынгда билдиргенсе, 
бусагъатда аны эсгерсенг 
эди.

- Инстаграмда жазгъаны-
мы баш магъанасы былай-
ды: тиширыу не къадар иги 
юй бийче да болсун (мен 
а асламысында акъыллы, 
ариу, иш кёллю, жетишимли 
къызлагъа тюбейме), огъ-
урсуз, осал халли эр киши 
бла жашай эсе, къолундан 
зат да келлик тюйюлдю. Эр 
кишини эсине келтирлик тау-
рухлу дарман жокъду, жангыз 
да ол, терслигин ангылап, 
специалистден болушлукъ 
излемесе. Зорлукъ сынагъан 
тиширыу хар не да аны къо-
лунда болгъанына, бир кесек 
замандан хал иги жанына 
тюрленирине ышанады, алай 
ол ийнаныу жашауда асламы-
сында толмайды. 

Юйде зорлукъну тамыры 
бла кетерир ючюн, инсанны 
сагъыш этиуюн тюрлендирир-
ге тийишлиди. Жамауат битеу 
жууаплылыкъны юй бийче-
ге салыргъа ёчдю, ол адет 
къуругъунчугъа дери бу осал 
проблема тамамланырыкъ 
тюйюлдю. Халкъ не тюрлю 
зорлукъгъа да къажау турур-
гъа, къыйынлыкъгъа тюш-
геннге сюд этгенни орунуна 
къол узатыргъа тийишлиди.

- Энди модагъа да кёчей-
ик. Аны юсюнден сайтлада, 
журналлада хар тиширыуда 
бир-бир кийимлени къауу-
му борчлу халда болургъа 
керекди деп жазылады. Ол 
къауумгъа къаллай кийимле 
киредиле?

- Хар кимге да жарашхан 
кийимлени къаууму барды 
демеклик тюз тюйюлдю. Ман-
га гардеробларын жыяргъа 
тюрлю-тюрлю тиширыула 

келедиле, аланы араларында 
студентле, спортчула, офисде 
ишлегенле, юй бийчеле да 
бардыла. Хар бирине да бир-
ча жарашхан «рецепт» жокъ-
ду. Бютюнда бусагъатда, дин, 
миллет, социал энчиликлени 
эсге алсакъ, биреу узун этекли 
жыйрыкъланы сюеди, кюнню 
ичинде кёп жерде болуп, 
аслам жумуш тамамлагъан 
адам а не къадар эркин кий-
имлени излейди. 

-  Алагъа гардеробла 
жыйгъанда уа файдаларын 
эсге аламыса? Къалай-алай 
болса да, республикабызда 
жашагъанланы асламысы-
ны юслерине кёп ахча жо-
ярча къолайлары жокъду.

- Адам къаллай бир ахча 
къоратыргъа боллугъуна, сёз-
сюз, къарайма. Жангы клиент 
бла ишлеп башлардан алгъа 
анга анкетаны иеме – анда 
ол бегирек къаллай кийим-

лени жаратханыны, жашаууну 
энчиликлерини, диннге кёз 
къарамы, къаллай тюрсюн-
лени жаратханыны юсюнден 
эм кёп башха соруула бериле-
диле, ол санда къаллай бир 
ахча жояллыгъы да. Ансыз 
мени болушлугъуму магъа-
насы боллукъ тюйюл эди. Хау, 
кийимлени бир миллионнга 
да алыргъа жарарыкъды, 
алай ол кимни къолундан кел-
ликди. Сора жыйрыкълагъа 

аллай бир ахча къоратыргъа 
керекмиди?.. 

- Моданы экспертича, 
адамгъа кийиннгенине кёре 
тюбейдиле дегеннге уа къа-
лай къарайса?

- Жамауат биринчи кере кё-
рюп этген оюмну магъанасы 
уллу болгъанына, адам бла 
байламлыкъ жюрютгенде 
анга эс буруллугъуна толу ий-
нанама. Инсанны акъылыны, 
ниетини юсюнден къаллай 
бир айтылса да, биринчи 
тюбешиу къойгъан ыз унутул-
майды. Сора кесинги юсюнг-
ден ахшы оюмну къояр ючюн, 
ахыр мода бла кийиннгенден 
эсе, тизгининги жыйып чыкъ-
гъан бегирек керекди.

- Эшикге, ишге, тенглери 
бла тюбешиулеге ариу жаса-
лып чыгъып, юйде тургъан-
да уа тизгинлерине артыкъ 
эс бурмагъан адамла да 
бардыла. 

- Ол бек уллу жангылычды. 
Бир жанындан, хау, хар би-
рибиз да тизгинни юсюнден 
сагъыш этмегенлей, тынч-
ырахат олтурур жерибиз болса 
сюебиз. Алай аны хатасындан 
эм жууукъ, сюйген адамлары-
быз – юйдегилерибиз бизни 
дайым тапсыз сыфатлада 
кёредиле. Бирси жанындан а, 
юйде да ариу турурча, кёпле 
сагъыш этгенча, кёп заман 
неда къыйын изленмейди – 

бир-эки жыйрыкъ, кёнчек бла 
ёрге жан тамамдыла, аланы 
бек багъа да болмай тюкенле-
де распродажалада алыргъа 
боллукъду. Алай бла юйде да 
тапчыкъ кийинип, чачны ариу 
жыйып олтурсанг, кесинге да 
хычыуун, ахлуларынга да ариу 
кёрюнюрюксе. Сора кесин 
жасаргъа, тёгерекни ариу 
этерге итиниулюк адамны эм 
ахшы шартларындан бириди, 
ол инсаннга кесин насыплы 
адамныча сезерге болушады. 
Аллай адам а, башхаланы 
да кёллерин кётюре, тёгере-
гине насыпны, ышарыуланы 
жаяды. 

- Мен ангыламагъан, тю-
зюн айтханда, ангыларгъа 
сюймеген бир зат барды: ол 
да тойлагъа къалай болса 
да кийинип чыгъыу. Неда 
къайгъы сёзге ариу жаса-
лып, сахнагъача боялып, 
дух ийиси да мындан ары 

бара келген. Аллай затлада 
бир жорукъ болургъа тий-
ишлиди.

- Стиль деген, бек биринчи, 
тургъан-баргъан жеринги из-
лемлерине кёре тизгининги 
жыя билиудю. Сёз ючюн, 
паркга бийиктабан чурукъла-
да бла байрам жыйрыкъда, 
окъуугъа неда ишге уа спорт 
кийимледе барыу ариу кёрюн-
мейди. 

Тойланы юслеринден энчи 
айтыргъа сюеме. Тиширыула 
тизгинлерин жыяргъа итинн-
генлери бек ахшыды. Алай 
мардадан озгъанла да тюбей-
диле. Жангы тойгъа – жангы 
жыйрыкъ дегенле аз тюйюл-
дюле. Мен аны эски заманла-
дан къалгъан шартха, бирде 
уа керексиз къоранчлагъа 
да санайма. Кёп белгили 
адамла, артистле «кюйюз» 
жолларына бир жыйрыкъда 
талай кере чыгъыуну дурус 
кёредиле. Эр кишиле уа, жар-
сыугъа, тойгъа барабыз деп 
уллу сагъыш этмегенчадыла. 
Жол бла ётюп бара къайт-
ханлагъа ушайдыла. Баям, 
тойлада дресс-кодну кийириу 
биреуню къууанчына къатыш-
ханда уллу кёллю болмазгъа 
болушур эди.

- Мариям, сау бол ушагъ-
ынг ючюн, айтханынг тиши-
рыуларыбызгъа жарарыгъ-
ына ишеклигим жокъду. 
Ахырында, баям, кёп газет 
окъуучулагъа сейир сорууну 
берирге излейме. Тенгиз бла 
къалай танышханыгъызны, 
юйюр къурагъаныгъызны 
юсюнден билдирсенг эди.

- Баш ием Габаланы Тенгиз 
бла къарачай-малкъар жаш 
тёлюню айныууна себеплик 
этген «Эльбрусоид» фондун-
да танышханбыз, анда кёп 
жашла, къызла бир бирлерин 
тапханларын да белгилерге 
тийишлиди. Талай жылны 
бир компанияда шуёхлукъ 
жюрютгенбиз. Эсде бол-
май тургъанлай ол манга 
энчи эс буруп башлагъанды, 
ючюнчю тюбешиуюбюзде уа 
мени бла юйюр къураргъа 
сюйгенин айтханды. Мен да, 
мычымай, ыразылыгъымы 
билдиргенме. Ашыгъыулукъ 
этгеннге санамайма, нек 
дегенде эки жылны ичинде 
аны огъурлу, ариу ниетли 
адамныча таныгъанма. Алай 
ол кезиуде экинчи курсда 
окъугъаным ючюн юч жылны 
университетни бошагъынчы 
сакълагъанбыз. Тенгиз мо-
дада башламчылыгъымда 
билеклик этеди, ол угъай, 
ариу кийиниуню, тизгин жый-
ыуну юсюнден инстаграмда 
айтыргъа биринчи ол кёллен-
дирген эди.

Мен Кавказны тиширыула-
ры окъуулу, билимлери кенг 
болсала, оюмларын адепли 
къорууласала, жюреклери 
къуруда жашнаса, ачыкълай 
къалса сюеме.

Ушакъны КУЛЬЧАЛАНЫ 
Зульфия бардыргъанды. 

 Жаз башында хар бешинчи адам 
гюллени букъуларындан аллергия 
болады. Алай ауругъанла жылдан-
жылгъа кёп болуп барадыла. Андан 
къорууланыр амалланы юсюнден 
КъМР-ни аллергия арасыны аллер-
гологу Мадина Шогенова бла ушакъ 
этгенбиз.

-Аллергия жаланда амброзияданмы 
болады?

- Адам бир неда талай веществогъа 
(аллергеннге) тёзалмай къыйналгъаны 
аллергияды. Къабарты-Малкъарда кенг 
жайылгъан аллерген амброзияды. Аны 
хатасындан алгъа адамны бурун сууу 
келеди, ол артда жётелге кёчеди.

Саусуз заманында врачха бармаса, 
астмадан къыйналып башлайды. Жар-
сыугъа, амброзияны къурутуугъа бизде 
кереклисича эс бурулмайды. Май-июнь 
айлада, амброзия чагъып башлагъынчы, 
аны тамыры бла чыгъарыргъа керекди. 
Алгъын хар организация рейдле барды-
рыучу эди, бу проблемагъа эс бурмагъан 
таматалагъа тазир окъуна салгъандыла.

Амброзиядан сора да, аллергенле 
кёпдюле. Адам ауругъан эсе, эм алгъа 
аланы ачыкъларгъа керекди. Дагъыда 
саусузла билирге керекли зат: бир-бир 
кёгетлени, кырдыкланы пыльцалары 
бла бир кибик антигенлери да бардыла. 
Сёз ючюн, амброзиягъа аллергиялары 
болгъан адамлагъа бананла бла хууан 
ашаргъа жарамайды. Акътерекни букъ-
усуна аллергиялары болгъанла уа алма-
ны, эрикни, къозну, быхыны ашамазгъа 
керекдиле.

- Кырдыкла чакъмагъан заманда уа 
нек къыйналадыла аллергикле?

- Бу ауруу толусунлай адамны юсюнден 
кетип къалмайды. Аны себепли аллер-
гияны тютюн, бояуланы ийиси, сууукъ, 
ичги къозгъап къоядыла. Аны билип, 
саусуз кесин аяргъа керекди. Кырдыкла 
чакъгъан кезиуде башха жерде жашаса 
игиди. Эшикни, терезени жабып, фа-
тарда хауаны ариулагъан препаратла 

хайырланып туруу да болушады.
Тышына жаланда жауун жаугъандан 

сора чыгъаргъа жарайды. Аллергикле 
тургъан жерде тазалыкъ болургъа керек-
ди. Букъу аллергияны бек къозгъайды.

-Поллинозну – бичен(гюл) аурууну 
ышанлары къаллайладыла?

-Кёз жашла, онгсуз этген бурун суу, 
жётел, чючгюрюу - битеу бу тапсыз затла 
поллинозда башланадыла. Жаз башы 
аллергия – ол адамны чархыны гюлню 
жел чачып айланнган букъусуна тёзюм-
сюзлюгюдю. Жюз чакълы бир битим 
аллай аурууну къозгъаргъа боллукъдула.

Букъу не къадар ууакъ болса, ол къа-
дар бек къозгъайды аурууну. Аны бла 
бирге саулукълу адамла къайын, жерк, 
эмен, кюйрюч,  чертлеуюк, чум эм башха 
юлкюлени гюллерини букъуларын эсле-
мей къоядыла. Жаз башы уа аллергия-
лары болгъанлагъа бек къыйын кезиудю.

-Терекле чагъып бошагъандан сора 
аллергия къуруймуду?

-Угъай, ол асламысында кетмейди. 
Бир-бирде уа ол аш-азыкъ бла байламлы 
аллергиягъа тюрленип къалады, аны ха-
тасындан кёпле битимлени чагъыулары 
бошалгъандан сора да ауруп, къыйналып 
турадыла. Ма ол себепден айтадыла 
специалистле къайын терекни гюлюню 
букъусуна аллергиясы болгъанла къызыл 
алмаланы, чий быхыны, кивини,тюклю 
шапталны ашамазгъа керекдиле деп.
Чертлеуюк юлкюню букъусуна аллерги-
ясы болгъан а чертлеуюкню арталлыда 
ашамаса игиди.

-Асламысында адамла поллиноздан 
ауругъанларын сууукъ болгъандан 
айыралмай къаладыла.

-Бичен (гюл)аурууну он баш шартлары 
быладыла: эрттенликде  озгъан ингир-
ден эсе бегирек  ауруйсуз: къарыусуз-
лугъугъуз  жети кюннге дери созулады; 
тохтаусуз, онгугъузну алгъан чючгюрюу; 
кёзлеригиз кичийдиле эм ауруйдула, 
кёз жашларыгъыз кеси алларына тёгю-

ледиле; бетигиз бир кесек къызарады; 
тышына чыкъмай турсагъыз, халыгъыз 
игиленеди; жауун жауса да, ол бир ке-
сек табыракъ болады;температурагъыз 
кётюрюлмейди; тамагъыгъыз къызады, 
бурун тешиклеригизни огъары жанлары, 
къулакъларыгъыз кичийдиле; кече жётел 
этесиз.

-Бичен ауруу деп нек айтадыла пол-
линозгъа?

 -«Бичен (гюл) ауруу» деген сёз тутуш  
онтогъузунчу  ёмюрде жаратылгъанды. 
Кертисин айтханда, бу аурууну бичен бла, 
къалтырауукъ ауруу бла да бир тюрлю 
байламлыгъы жокъду. Илму тилде да аты 
поллинозду неда аллергиялы ринитди.

Бу аурууну юч кезиую болады: чакъ-
гъан тереклени букъулары жайылгъан 
жаз башы, жайда чакъгъан кырдыкланы 
букъулары учхан заман сора кюз артында 
тели хансла, ол санда амброзия чакъгъан 
кезиу. Жыл узуну ринитни юй букъу, юйде 
жашагъан жаныуарланы терилерини 
хауада учуп айланнган кесекчиклери 
къозгъайдыла.

-Кертиди, шёндю аптекалада кёп тюр-
лю антигистамин (аллергиягъа къажау) 
дарманла сатып алыргъа боллукъду. 
Къыйналгъан кезиуюбюзде кесибиз 
кесибизни багъаргъа боллукъбузму?

-Угъай, врач айтмагъанлай, кеси 
аллыгъызгъа кюрешмегиз. Бир-бирде 
уа сакълыкъ мадарланы этмей да жа-
рарыкъ тюйюлдю. Сёз ючюн, битимле 
чакъгъан кезиуде сагъат онбир болгъун-
чу дери тышына аз чыгъаргъа кюреши-
гиз. Терезелени эрттенликде ачмагъыз. 
Ачыкъ эм желли кюнледе терезелеге 
мылы жабыула, марля тагъыгъыз, ала-
ны терк-терк алышындырыгъыз, алай 
этсегиз, юйге гюллени букъулары кирлик 
тюйюлдюле.Терезелеге сетка тартсагъ-
ыз, ол да болушурукъду.

Табийгъатха чыгъаргъа кюрешмегиз, 
пикниклеге къатышмагъыз, шахардан 
тышына чыкъмагъыз, паркга окъуна 

бармагъыз. Алай бусагъатда карантин-
ни хатасындан битеу халкъ юйлеринден 
чыкъмай жашайды. Аптекагъа неда 
тюкеннге барыргъа тюшсе, кюн таякъ-
ладан кесигизни къоруулагъыз. Эшикге 
чыкъгъанда, къаралдым кёзлюклени 
хайырланыгъыз, саныгъызны кюннге 
кюйдюрмегиз. Юйге къайтханда, буру-
нугъузну, кёзлеригизни жууаргъа унут-
магъыз.

Бахчагъа чыгъабыз десегиз, жауундан 
сора айланыгъыз, ол гюллени букъу-
ларын жерге къагъып, топуракъ бла 
къатыш этгенден сора. Ол кезиуде хауа 
таза болады.

Аллергия къысханда, арталлыда тютюн 
ичерге неда тютюн ичилген жерде болур-
гъа жарамайды. Юйде гюлле, къуругъан 
гюл къысымла тутаргъа да керек тюй-
юлдю. Жаз башында кирпиклеригизни 
боямагъыз, кырдык къатышдырылып 
жарашдырылгъан башха косметика зат-
ланы да хайырланмагъыз.

Саулукълу жашау этигиз, тийишли аш 
ашагъыз, эрттенликде гимнастика, спорт 
бла кюрешигиз. Диетаны унутмагъыз, 
аллергияны къозгъаргъа боллукъ зат-
ланы: чертлеуюклени, цитрус кёгетлени, 
шоколадны ашамагъыз, газлы сууну 
ичмегиз, аш-азыкъ бояула къатышып 
жарашдырылгъан ашарыкъланы аша-
магъыз. Юйню ичин мылы быстырла бла 
тазалай туругъуз.

- Амброзиягъа аллергиясы болгъан 
тиширыуну сабийи да аурурукъмуду?

- Аллергиядан къыйналгъан тиширыу-
ладан туугъан сабийлени жыйырма беш 
процентине бу ауруу кёчеди, ата-ана да 
ауруй эселе уа, элли процентине.

- Сабийлени араларында аллергикле 
кёпден-кёп болуп барадыла. Ол не бла 
байламлыды?

- Хауа кирленнгенди. Юйде да, биз-
ни тёгерегибизде затланы кёбюсю да 
синтетикалыдыла, ала уа аллергияны 
къозгъайдыла. Андан сора да, шёндю 

сабийле бек кёп дарманла, ол санда ан-
тибиотикле, ичедиле. Аланы хатасындан 
дисбактериоз башланады, бусагъатда 
андан хар экинчи сабий къыйналады. 
Дисбактериоз а аны иммунитетин - ауру-
улагъа къажау кючюн - къарыусуз этеди. 
Алай бла ол аллергик болады.

Жарсыугъа, шёндю ата-анала са-
бийлерин окъутабыз, терен билимлиле 
этебиз деп бек къыйнайдыла. Окъуудан 
сора солургъа да кереклисин а эсге 
алмайдыла. Окъуу адамны кючюн-къа-
рыуун алады, аны ючюн школчуланы, 
студентлени ашлары-суулары тынгылы 
болургъа, солугъан кезиулери да тап 
къуралыргъа керекди. Таулагъа элтигиз, 
тенгиз да иммунитетни кючлендирирге 
бек аламатды. Алай кюнде мардасыз 
кёп турургъа жарамайды, андан хайыр 
угъай, хата чыгъады.

- Сабий аллергик болмаз ючюн, не зат 
этерге керекди?

- Анасы ауурлугъу болгъан кезиуде 
мардасыз сютню, жумуртханы, чабакъ-
ны, цитрусланы, шоколадны ашамазгъа 
керекди. Ана дисбактериоздан къыйнала 
эсе, тютюн,аракъы иче эсе, баласы ал-
лергиядан аурургъа боллукъду. Сабийни 
биринчи жылында, аз да онг бар эсе, 
ёшюнден айырыргъа жарамайды. Ананы 
сютю иммунитетни бек кючлендиреди.

Аллергиядан сакъланыргъа витаминле 
бек болушадыла. Андан сора уа - жукъу. 
Тюз жукълардан алгъа сабийге аш 
бермегиз. Берсегиз, ол жукълагъан ке-
зиуюнде тийишлисича солуялмагъанын 
билигиз. Балагъызгъа асламыракъ  эс 
беш-алты эм онеки - онючжыллыгъында 
буругъуз, ол аны терк айныгъан, ёсген 
кезиуюдю.

- Ашха аллергия да кёп тюбейди. 
- Хау, ол алайды. Ол аллергенни 

ашыгъыздан кетерсегиз, къыйналмай-
сыз. Кырдыкла чакъгъанда, аллергия-
лары къозгъалгъанла уа проблемаларын 
алай тынч тамамлаялмайдыла. Сезон 
башланнганда, аллергикле стационарда 
багъылсала игиди.

Ушакъны БАЙСЫЛАНЫ 
Марзият бардыргъанды.

БЮГЮНЧА СЫНАУЛА ТЁРЕЛИДИЛЕ ЖЫРЛЫ,
КЮЙЛЮ ДА ЖЕРИБИЗНИ ЮСЮНДЕ 

Ариулукъгъа итиннген 
тёгерегине насып жаяды
Ариулукъгъа итиннген 
тёгерегине насып жаяды

Бегирек не магъаналыды: тыш 
сыфатмы, ич дуниямы? Аны юсюнден 
даулашла эрттеден келедиле. Алай 
эсе да, тиширыула къайсы ёмюрледе 
да, болумлада да кеслерин жасаргъа 
итиннгендиле. Бизни бюгюннгю ушакъ 
нёгерибиз да кесини инстаграмында 
- sereniti07 (анга 25 мингнге жууукъ 
адам жазылыпдыла) тиширыуланы 
ариу кийинирге, заманларын хайыр-

Сейир адамла бла ушакъла

лы ётдюрюрге юйретеди, кёп сейир-
лик жашырынлыкъланы ачыкълайды. 

Мариям Османланы Русланны бла 
Залийханланы Венераны юйюрлерин-
де туугъанды. Сабийлиги Кисловод-
скде ётгенди. Анда орта билим алып, 
Экономиканы бийик школунда Право 
жаны бла факультетни тауусханды. 
Фахмулу жырчыбыз Габаланы Тенгиз 
бла юйюр къурап, бюгюнлюкде Мари-
ям Нальчик шахарда жашайды, ала 
жашчыкъ ёсдюредиле.  

САУЛУКЪ

Къалгъан-къулгъанла-
ны жыйгъан эм жараш-
дыргъан  «Экологистика» 
биригиу  бусагъатда ашал-
май къалгъан ётмекге 
деп республиканы ара 
шахарында сегиз орун 
салгъанды.  Жууукъ за-
манда уа энтта да экисин 
орнатырыкъды.  

- Быллай орунла бла са-
улай республиканы жал-
чытыргъады планыбыз. 
Аланы биз кеси ахчабызгъа 
алгъаныбыз себепли ул-
лусундан тутаргъа алыкъа 
къыйынды.   Келир заманда 
бу жаны бла ишни айнытал-
сакъ, жыйылгъан ётмекден 
маллагъа бла юй къанат-
лылагъа  аш  жарашдырыр 
умутлубуз.  Бусагъатда уа 
аны юсюнден айтыргъа 
эрттеди. Ол себепден ёт-
мекни юйлеринде малла-
ры болгъан ишчилерибиз 
кеслери  аладыла, - дейди 
"Экологистика"  регион опе-
раторну пресс-секретары  
Хазиз Хавпачев. 

Бу ахшы башламчы-
лыкъны шахарчыла да 
бек жаратхандыла. Кёпле   
быллай орунла арбазланы 
хар биринде да болса иги 
боллугъун белгилейдиле.   
Оператор а сайтында  кон-
тейнерлени адрес халда  
салыргъа хазырлыгъын 
айтады.  Аны  юсюнден то-
луракъ хапарны компани-
ягъа сёлешип неда сайтын 
ачып билирге боллукъду. 

МАГОМЕТЛАНЫ  
Сулейман.

Башламчылыкъ 

Ахыры 4-чю бетдеди.

Росгвардия 

Саулукъ сакълау учреждениялада 
къоркъуусузлукъну жалчытыу жаны 
бла борчларын толтура, МЧС-ни Чегем 
районда надзор эм профилактика иш 
жаны бла бёлюмюню ишчилери районну 
прокуратурасыны келечилери бла бирге 
А.А. Хацуков атлы больницада болгъан-
дыла. Алгъа ала норматив-буйрукъла 
бериу документациягъа къарагъандыла. 
Алагъа кёре учрежденияда ишлегенлени 
къыйын болумгъа хазырлылыкъларына, 

техника амалларына багъа бичерге 
боллукъду. 

Андан сора инспекторла от тюшгени-
ни юсюнден билдирген сигнализация 
системала къалай ишлегенлерине, отну 
ёчюлтген устройстволада бузукълукъла 
болгъанларына бла къалгъанларына 
къарагъандыла. Медицина персоналны 
бла саусузланы больницадан чыгъа-
рыуну планына энчи эс бургъандыла. 
Ахырында учрежденияны башчыларына 
бла ишчилерине кюе тургъан мекямдан 
чыгъыуну жорукъларын ангылатханды-
ла, эсгертиуле юлешгендиле. 

Суулада адамла солугъан жерлени 
тинтген ведомствола аралы комис-
сияны келечилери Нальчикде «Трек» 
кёлню тинтгендиле. Эпидемия бла 

байламлы жууунуу кезиуню болжалы 
кёчюрюлгенликге, солуу объектле ха-
зыр болургъа, къоркъуусузлукъну из-
лемлерине келиширге тийишлидиле.

Алай бла МЧС-ни республикада Баш 
управлениясыны бла шахарны адми-
нистрациясыны келечилери кёлледе 
къутхарыучу къайыкълада ишлегенле 

къалай хазырланнганларына, къут-
харыу пунктланы медицина керекле 
бла жалчытыу не халда болгъанына 
сууда къоркъуусузлукъну жорукълары 
жазылгъан къангала орнатылгъанла-
рына бла къалгъанларына къарагъ-
андыла. 

Тинтиулени эсеплерине кёре суу 
объектни солуу кезиуге хазырлылыгъ-
ына багъа бичилликди. 

Регионда МЧС-ни Баш управлени-
ясыны пресс-службасындан билдир-
генлерине кёре, жылны башындан 
бери Урван районда 90 жерге от 
тюшгенди. Аладан 57-си къауданны 
бла кир-кипчикни кюйдюрюу бла 
байламлыдыла. Къыйын болумланы 
асламысы адамланы уллу кёллюлю-
клеринден эм билимсизликлеринден 
чыкъгъандыла.

Къыйын болумланы азайтыр му-
ратда Управленияны Урван районда 
надзор эм профилактика этиу жаны 
бла бёлюмюню инспекторлары, «Кри-

сталл» товариществода юй сайын ки-
рип, мюлклени иелери бла ангылатыу 
иш бардыргъандыла. Ала багушну 
кюйдюргенде жел отну жаярыгъын, 
ол мекямлагъа, башха участкалагъа 
да кёчсе уа, аны ёчюлтген къыйын 
боллугъун эсгертгендиле. 

- От тюшюуге къоркъуусузлукъну 
бузгъан 17 инсан административ 
жууапха тартылгъандыла. Бардырыл-
гъан профилактика ишле адамланы 
билимлерин ёсдюрюуню юсю бла 
къыйын болумланы санын азайтыргъа 
себеплик этедиле, - деп чертгенди 
районда надзор эм профилактика 
этиу жаны бла бёлюмню башчысы 
Казбек Кягов.

МЧС-де айтханларыча, къургъакъ 
хансны, кир-кипчикни энчи, бу жу-
мушлагъа деп белгиленнген жерледе 

кюйдюрюрге тийишлиди. Эл мюлк 
ишлени бардыргъанда абаданла, гит-
челе да от тюшерине сакъ болургъа 
керекдиле, солугъандан сора отну 
ахырына дери ёчюлтмей кетерге, тю-
тюнлени, сирнеклени атып къояргъа 
жарамайды. Отну кеслерини кючлери 
бла ёчюлталмай эселе, мычымай 
энчи службагъа билдирирге керекди, 
дейдиле инспекторла.

КУЛЬЧАЛАНЫ Зульфия.

ХЫЙЛАЧЫЛАГЪА ЭНТТА 
ИЙНАННГАНДЫЛА

Быйыл 12 июньда Терк районну Дейское 
элинден 54-жыллыкъ тиширыуну телефо-
нуна ол танымагъан биреулен сёлешип, 
банкны ишчисиме деп, аны 500 минг сом 
кредит алыргъа заявкасы къабыл кёрюлген-
ди, дегенди. Тиширыу, кредит алыр умуту 
болмагъанына да къарамай, сёлешген бла 
ушакъгъа киришип, банк картасыны шарт-
ларын белгили этгенди. Алай бла андан 7,5 
минг сом алыннганды.  

44-жыллыкъ  нальчикчи тиширыу а Ин-
тернетде кийимле сатханыны юсюнден 
билдириу басмалагъанды. Аны телефонуна 
белгисиз адам аланы алыргъа сюйгенини 
юсюнден жазып, ол сылтау бла картасыны 
шартларын билгенди. Тиширыуну да счётун-
дан да 7,1 минг сому тас болгъанды.

Бу ишле бла байламлы уголовный тинти-
уле башланнгандыла. 

48-жыллыкъ нальчикчи уа социал сетьле-
де кредит  алыргъа себеплик этген  инсанны 
тапханды. Анга жазып,  болушханы ючюн 
ахча тёлегенди. Алай ахча къолгъа тюшген-
лей, аккаунтну иеси, аны жабып, кеси да тас 
болуп къалгъанды. 

Тиширыуну тарыгъыуу бла право низамны 
сакълаучула оператив-излеу жумушла бар-
дырып, хыйлачылыкъ этгенине ишеклини 
тутхандыла. Ол Урожайное элден  алгъын 
да башы сюдлюк болгъан 33-жыллыкъ эр 
кишиди. 

Право низамны сакълаучула банкланы 
ишчилери картаны тарихлерин сурамагъан-
ларын энтта бир кере эсгертедиле. Картаны 
номерин, пин эм   CVV тарихлерин бир 
адамгъа да белгили этмегиз. 

УУНУ ЮЙЛЕРИНДЕ 
АСЫРАГЪАНДЫЛА

Право низамны сакълаучула 0,68 грамм 
метилэфедрон эмда 665,3 грамм мариху-
ана наркотиклени сыйыргъандыла. 

Быйыл 11 июньда полициячыла Наль-

чикде Кадыров эм Мусукаев атлы орамла 
бирге къошулгъан жерде «Чери» ма-
шинаны тохтатхандыла. Аны тинтгенде, 
акъ тюрсюнлю порошогу бла чулгъам 
табылгъанды. Аны 36-жыллыкъ водители 
айтханыча, ол наркотикди, ол аны кесине 
алгъанды. Экспертиза кёргюзтгенича, 
чулгъамда метилэфедрон уу асырал-
гъанды, аны ауурлугъу 0,68 граммагъа 
жетеди. 

 Бу шартла бла байламлы РФ-ни УК-
сыны 228-чи статьясыны 1-чи кесегине 
кёре терслеу материалла ачылгъанды-
ла. Эр киши наркотиклени законлагъа 
бузукълукъла этип сатып алгъаны, асы-
рагъаны, жюрютгени ючюн терсленеди. 

Экинчи кюн а жолда жюрюуню къоркъу-
усузлугъу жаны бла инспекторла «Кавказ» 
федерал жолда «Хонда» скутерни тохтат-
хандыла. Транспортну тинтгенде, поли-
циячыла шинтикни тюбюнде артмакъда 
белгили ийиси бла кырдык тапхандыла. 
Экспертиза ол марихуана болгъанын,  
аны ауурлугъу 219,6 граммгъа жетгенин 
ачыкълагъанды. Скутерни Урвандан 
39-жыллыкъ водителине РФ-ни УК-сыны 
228-чи статьясыны 2-чи кесегине кёре 
терслеу материалла ачылгъандыла. Ол 
наркотиклени законсуз сатып алгъаны, 
асырагъаны, жюрютгени, хазырлагъаны, 
жарашдыргъаны ючюн тесленеди. 

Дагъыда бу эки кюнде полициячыла 
55-жыллыкъ нальчикчини, Алексан-
дровская станицадан 39-жыллыкъ ти-
ширыуну, 26-жыллыкъ дагъыстанчыны, 
53-жыллыкъ къашхатаучуну, 40-жыллыкъ 
дейскечини эм 46-жыллыкъ нартанчыны 
юйлеринде тинтиуле бардырып, мари-
хуана наркотик тапхандыла. Битеу да 
бирге сыйырылгъан ууну ауурлугъу  665,3 
граммгъа жетеди. Бу шартла бла байлам-
лы уголовный ишле ачылгъандыла. 

 ТИКАЛАНЫ Фатима. 

Къабарты-Малкъар къырал университетде беш кюн-
ню ичинде, июньну жыйырма экинчисинден жыйырма 
алтынчысына дери, «Перспектива – 2020» деген ат 
бла студентлеге, аспирантлагъа эмда жаш алимлеге 
тёрели халкъла аралы илму конференция онлайн 
халда бардырыллыкъды. Аны КъМКъУ-ну жаш тёлю 
политика эмда юйретиу иш жаны бла управлениясы, 
сагъынылгъан вузну илму тинтиуле эмда инновацияла 
управлениясы, окъуу юйню Жаш алимлерини совети, 
Студент организацияланы бирикген совети, Шимал 
Кавказны вузларыны студентлерини ассоциациясы 
къурагъандыла. 

Алай бла анда онбеш секция боллукъду. Биринчи 
кюн - тарых эмда халкъла аралы байламлыкъла; жый-
ырма ючюнчю июньда – экономика эмда медицина; 
ызы бла – биология, инженер-техника усталыкъла, 
архитектура эм дизайн, физика, математика, инфор-

матика; тёртюнчю кюнде – социология, философия, 
политология, педагогика эм психология, химия; жый-
ырма алтынчысында уа право жаны бла ишлерикдиле.

Конференцияны материалларыны жыйымдыкълары 
РИНЦ-ни мурдоруна кийирилликдиле. Энчи айыр-
малы халда сайланнган илму статьяла уа «Кавка-
зология» эмда «Известия КБГУ» деген журналлада 
басмаланырыкъдыла. Эсгерте кетейик, ол изданияла 
Бийик аттестация комиссияны (ВАК-ны) тизмесине 
кийирилгендиле.

Аны себепли аллай журналлада кеслерини ишле-
рин басмалау илмуну жолун энди сайлагъанлагъа 
бютюн уллу магъананы тутады. Секцияланы онлайн-
кабинетлерини юслеринден ссылкала жыйылыуланы 
бардырырдан бир кюн алгъа белгили боллукъдула.

МОКЪАЛАНЫ Зухура.

Тёбен Чегемни администрациясында ишлегенле эмда аны Жер-жерли само-
управление советини депутатлары элни башчысы КЪОНАКЪЛАНЫ Илиясха атасы 
КЪОНАКЪЛАНЫ Бийбертни жашы Алий ёлгенине бушуу этгенлерин билдиредиле 
эмда къайгъы сёз бередиле. 

Ол больница да, дарман да хар ким-
ге бирча табылмагъан заманны толу 
суратын Александр Пушкин былай 
къойгъанды чыгъармаларында. Ол 
бу ауруу къызыуу сууугъанлай, Пе-
тербургга кёчгенди, алай анда да бир 
къауум заманны Царское село деген 
элде къоркъуусузлукъда тургъанды.

Ол 1830-1831 жыллада болгъан 
ёлет башха белгили жазыучула-

ны да жашауларын тюрлендиргенди.  
Михаил Лермонтов ол заманда Мо-
сквада университетде окъугъанды, 
ыннасы бла жашап тургъанды. Окъуу 
юйню жапханда, хар ким бирер жары 
букъгъанда да,  поэт Москвада къал-
гъанды. Кёпле юйлеринден чыкъмай 
тургъандыла.  

Ол къыйын кезиуде Москваны оноу-
чулары, адамланы къоруулай, кёп зат 
этгендиле. Башында генерал-губер-
натор Дмитрий Голицын болгъанды. 
Кюн сайын ауруу бла кюрешге деп 
айырылгъан комиссия ишлегенди, 
больницала, карантин баракла, ха-
мамла,  ауругъанланы аш-суу бла 
жалчытхан пунктла ачылгъандыла, 
дарманнга, башха керек затлагъа да 
бай адамла къолларындан келгенича 
ахча бёлгендиле. Ала жарлылагъа да 
болушлукъ къурагъандыла, ата-ана-
дан ёксюз къалгъан сабийлеге при-
ютла ачхандыла. Онглары болгъанла 
врачлагъа болушхандыла. Хар кюн 
сайын «Ведомость о состоянии города 
Москвы» деген газет чыкъгъанды.

Ол кюнледе оналтыжыллыкъ Ми-
хаил Лермонтов «Эмина» деген 

назмусун жазгъанды. Ол анда эки 
шуёхну бу ауруу къалай айыргъанын 
суратлайды.

Эки адам бу къыйынлы жылда,
Кимни да бир ёлюм жаныгъанда,
Шуёхлукъну тутхандыла къаты.
Киши биле болмаз эди артын…
Жыйын-жыйын ауушханла алып,
Ёлюклени болалмайын салып.
Ма бу халда да турдула ала,
Бир бирине къучакъларын жая…

Бу къайгъылы заманны юсюнден 
Василий Жуковский 1830 жылны 

сентябрь айында былай жазады: 
«Петергофдабыз, ол кёчген ауруу 
жукъмазча узакъда. Тёгерек шошду. 
Кюнню халы аламат, ариу, сабыр, 

адамлагъа къыйынлыкъ тюшмеген-
ча. Ол шошлукъну ичинде тохтамай 
биз таныгъан адамладан бирини 
ызындан бири ауушханларын эши-
тебиз… Айып окъунады бу табийгъат 
ариулукълагъа къарап къууаныргъа, 
хал алай болуп тургъанлай. Бу тер-
расадан Петербург бла Кронштадт 
кёрюнедиле: экисинде да ёлет бийлик 
этеди…»

Николай Васильевич Гоголь да 
Петербургда болгъанды ол кези-

уде. Ол Василий Жуковскийге андан: 
«Бизни арабызда жыйырма тёрт 
къычырымны карантин Петербург-
дан Камчаткагъача узакъ этгенди… 
Къышны Италияда ётдюрюрме деп 

тура эдим, алай анда ёлет айланады, 
тёгерек карантиндеди. Андан къачхан-
ла бет къапла кийип айланнганларын 
кесим кёргенме», - деп жазады.

1837 жылда да жер юсюнде быллай 
ауруула айланнганлары тохтамагъ-
анды. Кюз артында  Гоголь Николай 
Смирновха былай жазады: «Итали-
яда ёлет бошалгъынчы, ары кирирге 
эркинлик болгъунчу сакъларыкъма 
деп, Женевагъа келгенме. Мени на-
сыпсызлыгъыма къарачы: Римде 
да ёлет айланады… Сиз Берлиннге 
бармагъыз. Анда да хал алайды 
дейдиле…».

1890 жылладагъы ёлет Антон 
Чеховну жашаууна  сор-

май-ормай киргенди. Ол заманда 
ол Мелихово деген иелик жеринде 
жашагъанды. Врач болгъаны бла 
байламлы аны хакъсыз ёлет доктор 
этгендиле ол уездде. Ары уа жый-
ырма бла беш эл киргенди. Тёрт 
фабрика бла монастырь болгъан-
дыла дагъыда анда. Чехов, кеси 
ачхасына фельдшер пунктла ачып, 
бай-жарлы деп къарамай, барына 
да болушлукъ этерге кюрешгенди. 
Андан къалай бла кесин сакълар-
гъа боллугъуна юйретгенди. Бек 
къыйналгъанды, солуу а чыгъар-
мачылыкъ ишинде тапханды. Ол 
«Алтынчы номерли палата» бла 
«Къара монах» деген повестьлерин 
ол заманда жазгъанды.

Бюгюн бизге келген сынаула ма 
былай тёрелидиле биз жашагъан 
жырлы, кюйлю да жерни юсюнде.

 МУСУКАЛАНЫ Сакинат.

БЮГЮНЧА СЫНАУЛА ТЁРЕЛИДИЛЕ ЖЫРЛЫ, КЮЙЛЮ ДА ЖЕРИБИЗНИ ЮСЮНДЕ 

Кёп болмай Нальчик ша-
хар округну администраци-
ясында велосипед  инфра-
структураны айнытыугъа 
жоралап биринчи веркшоп 
ётгенди.  

Аны чеклеринде проектге 
кёре аслам жумуш этилирге 
кереги эсгертилгенди. Аны 
ючюн а велосипедледе жю-
рюгенлени, урбанистлени, 
архитекторланы, специ-
алистлени эм шахарчыла-
ны да оюмларын билирге 
керекди. 

Алай бла биринчи тю-
бешиуге сагъынылгъан 
категорияланы барысы да 
къатышхандыла. Ол сан-
да  Ставропольдан  ур-
банист Иван Самохвалов 
бу жаны аны шахарында 
этилген жангычылыкъланы 
эм сынамланы юсюнден 
билдиргенди. Архитектор 
Мурат Гукетлов а  велоси-
пед инфраструктура жер 
жюзюнде  шахарланы бет-
лерин  тюрлендиргенини 
юсюнден   хапарлагъанды. 
Платформаны специалисти  
Астемир Шинахов,  жыйыл-
гъанлагъа проектни юсюн-
ден айта, биринчи жолчукъ   
Шогенцуков  проспектде  
Малкъар эм Канукоев 
орамлагъа къошулгъан 
кесегинде ишлениригин 
билдиргенди.    

Экспертле проект  бюгюн-
люкде шахарны болумун 
игилендириуге ахшы себе-
плик этеригин бирден черт-
гендиле. Аны бла бирге ол 
эм биринчиден жамауатны  
излемлерине келиширге эм 
къоркъуусуз болургъа кере-
гине да эс бурулгъанды. 

Эсге сала айтсакъ,  ве-
лосипедде жюрюу,  хоб-
би, спорт эм  субкультура 
болгъандан  сора да, толу 
шахар транспортха сана-
лырчады. 

МАГОМЕТЛАНЫ 
Сулейман.

Росгвардияны КъМР-де Управле-
ниясыны СОБР, ОМОН отрядлары-
ны келечилери эмда ведомстводан 
тышында къалауурла, битеу да 
бирге 20 аскерчи, донор акциягъа 
къатышхандыла. Ала медицина 
учреждениялагъа берген къанны 
ёлчеми сегиз литрге жетгенди. 

- Росгвардиячылагъа ыразы-
лыгъымы айтыргъа сюеме, ала 
бизге дайым да болушадыла. Онг 
болгъанлай, аскерчиле къан кере-
клилеге угъай демейдиле,-дегенди 
донор кадрланы къурау жаны бла 
бёлюмню башчысы Аза Дударова.

Росгвардияны КъМР-де 
Управлениясыны пресс-

службасы. 

Карантинни кезиуюнде 
бузукълукъланы юсюнден 
КъМР-ни прокуратурасында «къызыу 

ызны» телефону къуралгъанды. Анга сё-
лешип, коронавирус жукъгъан ауруугъа 
къажау мадарла толтурулгъан кезиуде 
инсанланы эркинликлерин сакълау жаны 
бла сорууланы берирге боллукъду. 

Ол РФ-ни баш прокуроруну буйругъу бла 
къуралгъанды, деп билдиргендиле бизге 
надзор ведомстводан. Бу амал бла коро-
навирус жукъгъанланы бакъгъан медикле 
кёллендириу тёлеулени, учреждениялада 
дарманла, инфекциядан сакъланнган-
да керекли затла (маскала, халатла эм 
башхала) бла жалчытыуну юслеринден 
билдирирге боллукъду. 

Аладан сора да, предпринимательле 
карантинни кезиуюнде гитче эм орталыкъ 
бизнесге къырал себеплик этилгенде кем-
чиликлени юслеринден айталлыкъдыла.  

Сорууланы  8 (928) 083 02 80 деген но-
мерге сёлешип берирге боллукъду. Ол 
санда бузукълукъну къайсы орган этгенин 
билдирирге онг да барды. 

Медиклеге ахчалары 
къайтарылгъанды

Бахсанны прокуратурасы шахарны ара 
больницасында медиклеге кёллендириу 
тёлеулени юсюнден закон къалай толту-
рулгъанын сюзгендиле. Тинтиуле аслам-
лы информация органлада коронавирус 
жукъгъан аурууну багъыу бла кюреш-
генлеге ахча берилмегенини юсюнден 
билдириу басмаланнганы бла байламлы 
бардырылгъандыла. 

Ачыкъланнганыча, кёллендириу тёле-
уле 33 ишчиге берилмегенди, алай бла  
393 минг сом юлешинмей къалгъанды.  
Борч учрежденияны башчысы тийишли 

контроль бардырмагъаныны хатасындан 
жууаплы къуллукъчула ишлерин керекли-
сича толтурмагъанлары ючюн жыйылгъа-
ны тохташдырылгъанды. 

Аны бла байламлы учрежденияны 
башчысына эсгертиуле этилгендиле. Бу-
зукълукъла кетерилип, ахча медиклеге 
юлешиннгенди, юч жууаплы къуллукъчу 
дисциплина жууапха тартылгъандыла. 

Жалгъан банк къурап 
РФ-ни баш прокуроруну орунбасары 

Андрей Кикоть законлагъа бузукълукъла 
этип банк иш бла кюрешгенни терслеу 
материалланы къабыл кёргенди. Наль-
чикден тиширыу РФ-ни УК-сыны 210-чу 
статьясыны 2-чи кесегине, 172-чи статья-
сыны 2-чи кесегини «а», «б» пунктларына 
эмда 173.1-чи статьясыны 2-чи кесегини 
«б» пунктуна бузукълукъла этгени ючюн 
терсленеди. Башхача айтханда, ол аман-
лыкъчы къауумгъа къатышханына, къу-
ралгъан къауумда банк иш бла кюрешге-
нине эмда юридический организацияны 
законлагъа бузукълукъла этип эсепге 
салгъанына ишеклик барды. 

Следствие ачыкълагъаныча, тиширыу, 
2016-2017 жыллада Нальчикде къурал-
гъан къауумну санында законлагъа 
бузукълукъла этип, банк иш бла кюреш-
генди. Ала адамла эм организацияла 
бла жалгъан келишимле этип, ахчаны 
счётладан кеслери контроль этген органи-
зациялагъа ётдюрюу бла кюрешгендиле. 
Алай бла ала 16 миллион сомдан  артыкъ 
файда алгъандыла. 

Уголовный иш Нальчикни сюдюню 
къараууна берилгенди. Къауумну энтта 
юч келечисине ачылгъан уголовный 
ишле сюдге жиберилгендиле. Бу ишге 
къатышхан башха аманлыкъчыла энтта 
изленедиле.

Ахыры. Аллы 3-чю бетдеди.

